
Davlatimiz rahbari Xalq deputatlari 
Toshkent shahri Kengashining navbatdan 
tashqari sessiyasidagi soʻzining avvalida 
poytaxt jamoatchiligi bilan koʻrishib 
turganidan mamnunligini taʼkidlab, bugungi 
kundagi dolzarb masalalarga toʻxtaldi. 
Dunyodagi, jumladan, hamkor davlatlardagi 
vaziyatning iqtisodiyotimizga, aholi 
daromadlariga salbiy taʼsirini kamaytirish eng 
muhim vazifalardan ekani taʼkidlandi.

— Har qanday bino tashqi taʼsirlarga 
bardosh berishi uchun uning poydevori 
mustahkam boʻlishi shart. Mamlakatimiz 
poydevori, bu — mahalla. Mahallaning 
iqtisodiy zamini mustahkam boʻlsa,  odamlar 
daromadi koʻpayib, yaxshi yashashga 

uyi, bolasini oʻqitishga sharoiti boʻlsa, 
ertangi kuni uchun xotirjam boʻlsa, shunda 
barqarorlik, taraqqiyot boʻladi, — dedi 
 Shavkat Mirziyoyev.

Shu nuqtayi nazardan, mutasaddilar 
faoliyatidagi sustkashliklar, tumanlarda 
ishga solinmayotgan imkoniyatlar koʻrsatib 
oʻtildi.

Masalan, Toshkent shahrida loyiha qilish 
istagidagi investor va tadbirkorlar koʻp. Lekin 
buning uchun yer kam. Foydalanilmayotgan 
joylarni davlat roʻyxatidan oʻtkazish, 979 ta 
yer uchastkasini auksionga chiqarish, qishloq 
xoʻjaligidan sanoat va aholi punkti toifasiga 
oʻtgan 175 gektarlik yerni berish orqali ularga 
sharoit yaratish mumkin.

Yangihayot tumanida 764 gektar yerda 
“Yangi avlod” maxsus sanoat zonasi tashkil 
etilmoqda. Xorijiy va mahalliy tadbirkorlar 
u yerda 2,5 milliard dollarlik loyihalarni 
amalga oshirish boʻyicha taklif bildirgan. 
Bu hududda yanada koʻproq loyihalarni 
joylashtirib, oʻn minglab ish oʻrni ochish 
imkoniyati bor.

Iqtisodiy faol aholidan 80 mingi ishga 
muhtoj. Shu bilan birga, poytaxtdagi korxona 
va tashkilotlarda 98 ming boʻsh ish oʻrni 
mavjud.

Jamoat  xavfsizl igini  taʼminlash, 
jinoyatchilikni jilovlash ishlarini ham yangi 
yondashuv asosida qayta koʻrib chiqish zarur.

Toshkent shahri aholisi turmushini yanada 

yaxshilash uchun bu kabi qilinadigan ishlar 
juda koʻp. Shu bois, sessiyada tashkiliy 
masala koʻrildi. Davlatimiz rahbari Toshkent 
shahri hokimi vazifasini bajarib kelayotgan 
Shavkat Umurzoqov nomzodini poytaxt 
hokimi lavozimiga tavsiya etdi.

Sh.Umurzoqov 1979-yilda Toshkent 
shahrida tugʻilgan. Koʻp yillar prokuratura 
tizimida ishlagan. 2018-2023-yillarda 
“Oʻzavtosanoat” aksiyadorlik jamiyati 
boshqaruvi raisi boʻlgan. U oʻtgan yil martdan 
buyon Toshkent shahri hokimi vazifasini 
bajarib kelmoqda. Mahalliy kengash 
deputatlari ham bir yil davomida uning ishiga 
baho berish uchun yetarli imkoniyatga ega 
boʻldi.

Xalq deputatlari, jamoatchilik vakillari 
soʻzga chiqib, nomzod haqida fikrlarini 
bildirdi. Ovozga qoʻyish natijalariga koʻra, 
Shavkat Umurzoqov Toshkent shahri hokimi 
etib tasdiqlandi.

Prezident Toshkentda natija qilish uchun 
imkoniyat ham, resurs ham, sharoit ham 
yetarli ekani, buning uchun shahar va tuman 
hokimlari, iqtisodiy kompleks vakillari 
uygʻonib, katta marralar olib, qattiq ishlashi 
kerakligini taʼkidladi.

Yigʻilishda shaharni iqtisodiy-ijtimoiy 
rivojlantirish imkoniyatlari Yunusobod tumani 
misolida tahlil qilindi.

Soʻnggi yetti yilda tumanga 1 milliard 700 
million dollar xorijiy investitsiya kiritilib, 

korxona, savdo va xizmat koʻrsatish obyektlari 
3,5 mingtaga, ish oʻrinlari 20 mingtaga 
koʻpaydi. 6 ming xonadonli yangi uy-joylar 
qurildi, 8 mingta yangi oʻquvchi oʻrni tashkil 
qilindi, 3 ta oliygoh ochildi.

Yunusobod hududi boʻyicha Toshkent 
shahrida birinchi, aholi soni boʻyicha esa 
ikkinchi oʻrinda turadi. Tumanda 64 ta 
mahalla boʻlib, 376 ming aholi istiqomat 
qiladi.

Hudud soliq tushumlari hajmi boʻyicha 
yetakchi. Lekin aholi jon boshiga hisoblaganda 
yuqori emas. Tumanning poytaxt sanoatidagi 
ulushi eng oxirgi oʻrinda.

MAMLAKATIMIZ POYDEVORI BO‘LGAN MAHALLANING IQTISODIY ZAMINI 
MUSTAHKAM BO‘LSA, ODAMLARNING ERTANGI KUNGA ISHONCHI ORTADI 

Oʻzbekiston Respublikasi Prezidenti Shavkat Mirziyoyev 3-aprel kuni Xalq deputatlari Toshkent shahri Kengashining navbatdan tashqari 
sessiyasida ishtirok etdi. Shuningdek, davlatimiz rahbari poytaxtda olib borilayotgan bunyodkorlik ishlari, yangi taʼlim va turizm obyektlarida 

yaratilgan sharoitlar bilan tanishdi, Yangi Toshkent shahrining ilk inshootlari qurilishini boshlab berdi.

Asr – Yigirma birdir. Yigirma toʻrtdir sana.
Dunyo algʻov-dalgʻov-u xavf-xatar koʻpdir yana.
Turfa davlatlar aro qaltis obu havodir,
Boshida ming bir tashvish, ming bir oʻy va xavotir –
Yoʻlboshchi el kezadi. El dardini sezadi.
Mahallama-mahalla, xonadonma-xonadon – 
Yoʻlboshchi el kezadi.
Bahor kechikdi bu yil. El ham ichikdi bu yil,
Orzu-niyatlar moʻldir katta-kichikda bu yil.
Manzil-bamanzil yurib, koʻngilma-koʻngil kirib –
El hayot-u turmushin oʻz koʻzi bilan koʻrib,
Aytmangizkim: shunchaki kezib yurar el aro,
Kezib ham sezib yurar har taqdir, har dil aro.
El-ulus shodu xandon, bari el lol-u hayron:
Bunaqasi bizlarda boʻlmagandir hech qachon!
El holini el kezib bilsa boʻlar ekan-ku!
Bilsa boʻlar ekan-ku! Qilsa boʻlar ekan-ku!

Prezident gaplari – bir millatning dardlari,
Prezident dardlari – elning dardlar daftari.
Oʻzbek, roʻyi jahonda ovozang yoʻqolmadi,
Shaʼningga otilmagan bir tosh yo oʻq qolmadi.
Nursiz paykallar aro egilib erta-yu kech,
Sabr kosang toʻldi-yu, kosang oqarmadi hech!
Gʻarib, tiyra uylaring nurga toʻlar ekan-ku!
Qilsa boʻlar ekan-ku! Qilsa boʻlar ekan-ku!
Bu kunlarga biz yillar koʻp yoʻllar yurib keldik,
Oʻzimizni oʻtga ham, choʻqqa ham urib keldik.
Haqsizlikni garchi koʻp koʻribmiz, birodarlar,
Yangi Oʻzbekistonda turibmiz, birodarlar!

Sirdaryo, Sayxunobod – har mahalla-koʻy obod,
Boʻlmogʻi-chun har koʻngil, ong-u fikr-u oʻy obod,
Eng avvalo har bir qalb, dilni uygʻotish kerak,
Har kishini, hammani, elni uygʻotish kerak!
Cheksiz dasht-u qirlarga koʻklam kelmayin hali,
Navroʻziy nasimlaring mayin yelmayin hali –
Surxondan to Xorazm – mahzun koʻngillargacha,
Munis muallimalar – opa-singillargacha –
Milyon-milyon dillarga bahor kelar ekan-ku!
Qilsa boʻlar ekan-ku! Qilsa boʻlar ekan-ku!

Qalamqosh qaldirgʻochlar – elchi egachilaring,
Qayga ketdi, deb soʻrar “Oʻqchi”, “Egarchi”laring?1
Ikkovi bir egarni minib ketdi, der birov,
Qodiriy muzeyiga tinib ketdi, der birov.
Moziy ishlari garchi gʻayridir, gʻayirlidir,
Unga qaytib ish koʻrmoq hamisha xayrlidir.
Yetsin deb avlodlarga bu oʻtinch, iltimosni,
Men “Oʻtkan kunlar”ingdan oldim bu iqtibosni.
Tong sahar koʻrsangizkim – boʻlmish bir shahar paydo,
Kimni etmas, yoronlar, koʻrkam bu shahar shaydo!
Butun el shodu xandon, xalq-u xaloyiq hayron:
Bundayin moʻjizani koʻrganmi hech bir zamon?
Hamshaharlar, mehmonlar barcha birday hayratda:
Xalq uchun, Vatan uchun bu bir sharaf, albatta!

El egasi el kezar – saylabmas yo saralab,
El bilan suhbat qurar el aro, el oralab.
Yetti qat falaklarni koʻzlab boʻylar ekan-ku,
Osmonoʻpar “siti”lar qursang boʻlar ekan-ku!

Bor-yoʻgʻi olti yilmi, yetti yil bundan burun,
Bir maktabga kirolmay talashgan edik oʻrin.
Rufat Risqiyevdan dil armonlarin soʻrgaysiz, 
Soʻng Bahodir Jalolning maktabin bir koʻrgaysiz.
Or-u nomus, matonat zamonidir bu zamon,
Bunda el-yurt mushtlari kamol topgay begumon.
Kapalakday qizimiz Diyora Keldiyorning –
Zafari sharafidir aslida el-diyorning.
Bayrogʻingni har uyga ilsa boʻlar ekan-ku!
Qilsa boʻlar ekan-ku! Qilsa boʻlar ekan-ku!
Men davr-u zamonimni sheʼrga solsam, avvalo,
Tavallo aylab kelar jadid bobom Tavallo:
Biz yetmagan kunlarning gʻoyasini asrangiz,
Yaratganning Yerdagi soyasini asrangiz!
Ey sen, olamga sochgan yogʻdu, nur-ziyo, Vatan –
Boborahim Mashrabday aziz, avliyo, Vatan!
Har zarrai tuprogʻing – pand-hikmat maktabidir,
Har oʻgʻil-qiz, qarogʻing – bu Ibrat maktabidir.
Yosh koʻngillar sheʼr aytib zavqqa toʻlar ekan-ku!
Qilsa boʻlar ekan-ku! Qilsa boʻlar ekan-ku!

El kezar bedor, uygʻoq mamlakatning egasi –
Ne boʻlar deb bu xalqning, bu millatning ertasi?
Jizzax qoʻzgʻalonlari shunchaki tarix emas –
Oʻn olti ming dogʻingdir – bagʻringdan mangu ketmas.
Ey, toʻqlik zamonlarning beklari, toʻralari,
Esdan chiqdimi qullik, qaramlik toʻrvalari?
Ey, nafsin deb oʻzi xon – koʻlankasi maydonlar,
Sizni bedor etmasmi shahidlar toʻkkan qonlar?!
Ne boʻlar deb bu xalqning, bu millatning ertasi –

El kezar uygʻoq, bedor mamlakatning egasi.
Ollohdan inoyatdir – gar dilda diyonatdir,
Loqaydlik – xiyonatdir, Vatanga xiyonatdir!
Dunyoni ushlab turgan uygʻoq dillardir asli,
Uygʻoq dillar deganim – uygʻoq ellardir asli.
Ammo roʻyi zaminda jaholat ham uxlamas,
Razolat ham bedordir, qabohat ham uxlamas.
Hukmdor bedor boʻlsa – millat gullar ekan-ku!
El-yurt bilar ekan-ku! Qilsa boʻlar ekan-ku!

Oʻzbek oʻz Rahnamosin “Ota” deb kelgan doim,
Shu ellar, shu yurtlarni Oʻzing asra Xudoyim!
Yoʻlboshchi el kezadi – goh poyezd, goh piyoda,
Bunday Vatan yoʻq boshqa Yer yuzida, dunyoda.
Uygʻoq minorlaringdan yangragan azonlaring
Sehridan jimirlagay yulduzli osmonlaring.
Muborak kunlar aro butun xalq – bir koʻzu qosh,
Muftiy hazratlari ham Yoʻlboshchiga safardosh:
Shunday zamonga yetdik armonlar davomida,
Duolar ketar qator vagonlar maromida.
Rizq-u barakasini Oʻzi yoʻllar ekan-ku!
Xalqim degan zotlarni Haq ham qoʻllar ekan-ku!
Xalq ham qoʻllar ekan-ku! 
Har kuningga shukrlar qilsang boʻlar ekan-ku!
Bilsang boʻlar ekan-ku!

Sirojiddin SAYYID,
Oʻzbekiston xalq shoiri

1Eski Toshkentning “Oʻqchi”, “Egarchi” mahallalari.

HAQ HAM QOʻLLAR EKAN-KU!..

Qaysiki oilada tinchlik-xotirjamlik hukm sursa, 
oʻsha joyda totuvlik, baraka boʻladi. El-yurt tinchligi esa mamlakat 

taraqqiyoti, aholi farovonligiga zamin yaratadi.2 SIYOSAT YANGI O‘ZBEKISTON

Boshlanishi 1-betda

Shulardan kelib chiqib, aholi daromadlarini 
oshirish boʻyicha ishga solinmagan imkoniyatlar 
koʻrsatib oʻtildi.

Xususan, Yunusobod tumanidagi 9 ta 
bank filiali yirik mijozlari bilan 64 ta mahalla 
oʻrtasida “koʻprik” boʻladi. Ulardagi oilalar 
daromadi koʻpaysa, bank mijozi boʻlgan 
tadbirkorning mahsulotiga talab oshadi. Bundan 
tadbirkor ham, bank ham foyda koʻradi.

Endi banklarga odamlar daromadini 
koʻpaytirish, tuman iqtisodiyotini barqaror 
oʻstirish boʻyicha yangi masʼuliyat belgilanadi. 
Ish oʻrni yaratgan mijozlarga kredit foizi tushirib 
boriladi. Hokim yordamchilari esa ishsizlarni 
tadbirkorlar talabi asosida oʻqitadi.

Mutasaddilarga bu borada “Yunusobod 
tajribasi”ni yoʻlga qoʻyish boʻyicha koʻrsatmalar 
berildi.

Yunusobod poytaxtning eng qulay qismida 
joylashgani uchun “oʻsish nuqtasi” biznes 
ekanini hayotning oʻzi koʻrsatib beryapti. 
Yangi investitsiyalar oqimiga sharoit yaratish 
maqsadida eskirgan qiyofadagi yoki davlat 
idoralari joylashgan binolar oʻrnida zamonaviy 
savdo, xizmat va ovqatlanish loyihalarini 
amalga oshirish mumkin. Natijada 7 mingta 
yuqori daromadli ish oʻrni ochiladi.

Yer oʻta cheklangan sharoitda bor 
infratuzilmani vertikal oʻstirish orqali sanoat va 
savdoni rivojlantirish zarur. Xususan, dehqon 
bozorlarini qavat-qavat usulda kengaytirish 
uchun sharoit bor. Shuningdek, kichik sanoat 
zonasidagi bino-inshootlarni 3-4 qavat qilib, 
qayta qurish hisobiga qoʻshimcha 200 ming 
kvadrat metr hosil boʻladi.

Ijtimoiy sohada xususiy sheriklik loyihalarini 
koʻpaytirish orqali ham mingta ish oʻrni yaratsa 
boʻladi. Masalan, 7-sonli shahar shifoxonasi 
uchun yangi bino qurilsa, boʻshaydigan yerda 
koreyalik investorlar 420 oʻrinli koʻp tarmoqli 
klinika qurish tashabbusini bildirgan.

Umuman, oʻrganishlar asosida Yunusobodda 
600 million dollar investitsiya, 35 mingta yuqori 
daromadli ish oʻrni imkoniyatlari aniqlangan.

Hukumatga barcha tumanlarni shu tarzda 
oʻrganib, Toshkent shahrida 250 ming yuqori 
daromadli ish oʻrni yaratish, 2 milliard dollar 
sarmoya jalb etish choralarini koʻrish topshirildi.

Sanoat, infratuzilma, tadbirkorlik va 
kommunal sohalarda ilgʻor xorijiy tajribani 
joriy etish vazifasi qoʻyildi.

Mahallalardagi obodlik masalasiga ham 
alohida eʼtibor qaratildi. Mahalla raislari va 
nuroniylar milliy qadriyatlarimizni tiklab, 
koʻcha boʻylari va hovlilarda gulu rayhonlar 
ekish, daraxt oʻstirish, ishkomlar qilish, 
ozodalik ishlariga bosh-qosh boʻlishi zarurligi 
aytildi.

Davlatimiz rahbari bu boradagi faollikni 
ragʻbatlantirish maqsadida tanlov oʻtkazib, 
yil yakuni bilan eng namunali mahallaga 
elektromobil sovgʻa qilish taklifini 
bildirdi. Bu taklif olqishlar bilan qoʻllab-
quvvatlandi.

Yigʻilish soʻngida Prezident xalq deputatlari, 
mahalla raislari, ziyolilar va yoshlar bilan 
muloqot qildi.

Shundan soʻng Prezident Shavkat 
 Mirziyoyev Yunusobod tumanidagi 
5-umumtaʼlim maktabida boʻldi. 
“Oʻzbekiston — 2030”  strategiyasida taʼlim 
tizimi islohotlari eng birinchi vazifa etib 
belgilangan. Bu boradagi muhim masalalardan 
biri — oʻquvchi oʻrinlarini koʻpaytirish.

Davlatimiz rahbari yangi muassasalar barpo 
etish bilan birga, mavjud maktablarning oʻziga 
qoʻshimcha qavat yoki yonidan bino qurish 
maqsadga muvofiqligini aytgan edi.

Mazkur 5-maktab ilgari 960 oʻrinli edi. 
Lekin oʻquvchilar soni 2 mingdan oshardi. 
Shu bois, oʻtgan yili rekonstruksiya qilinib, 
qoʻshimcha binolar qurildi. Natijada 1 ming 700 
ta qoʻshimcha oʻrin paydo boʻldi.

Maktabda 65 ta oʻquv, 12 ta chet tili 
va 5 ta kompyuter xonasida zamonaviy 
sharoitlar yaratildi. Oʻquvchilarni aniq fanlar, 
muhandislik va texnologiyalarga qiziqtiruvchi 
STEM-laboratoriya va sport zali zarur anjomlar 
bilan taʼminlandi, kovorking va rekreatsiya 
hududi tashkil etildi. Maktab kutubxonasida 5 
ming 800 dan ortiq ilmiy va badiiy adabiyotlar 
bor.

Bugun maktabda 2 ming 600 nafarga yaqin 
oʻquvchi taʼlim olmoqda. Oʻtgan yili 165 nafar 
bitiruvchidan 163 nafari oliy taʼlimga oʻqishga 
kirgan.

Yurtimizda oʻgʻil-qizlarni yoshligidanoq 
kasbga yoʻnaltirishga katta ahamiyat 
qaratilmoqda. 5-maktabda ham yuqori sinf 
oʻquvchilari tikuvchilik, pazandachilik, yogʻoch 
va  metallga ishlov berish koʻnikmalarini 
 oʻrganyapti. 

Prezident ushbu toʻgaraklardagi sharoitlarni 
koʻzdan kechirdi. 

Toshkent shahri direktorlar kengashi  aʼzolari 
bilan suhbatda oʻqituvchilar mehnati va hurmati 
haqida soʻz bordi.

— Shunday vaqtlar boʻldiki, pedagoglikka 
eʼtibor susayib ketdi. Hozir bu sharafli 
kasbning nufuzini tiklash, ularni moddiy 
ragʻbatlantirishga harakat qilyapmiz. 
Yangi Toshkent shahri qurilishini ham 
Pedagogika universiteti binosiga poydevor 
qoʻyishdan boshlamoqchimiz. Chunki 
yangi Oʻzbekistonning birinchi zamini — 
oʻqituvchilar. Shuning uchun ular doim oʻz 
ustida ishlashi, bilim va uslublarini rivojlantirib 
borishi kerak, — dedi davlatimiz rahbari.

Maktabning yangi imkoniyatlaridan 
toʻla foydalanish, taʼlim sifatini Prezident 
maktablariga yaqinlashtirgan tarzda oshirish 
boʻyicha koʻrsatmalar berildi.

Davlatimiz rahbari Toshkent shahridagi 
1-bolalar musiqa va sanʼat maktabini koʻzdan 
kechirdi.

Maktab oʻtgan yili respublika budjeti 
mablagʻlari hisobidan bunyod etilgan. 250 
oʻquvchiga moʻljallangan. Joriy oʻquv yilida 
1-sinfga 145 nafar oʻgʻil-qiz qabul qilingan.

Bu yerda yoshlar 12 yoʻnalish boʻyicha 
maktabdan tashqari taʼlim oladi. Oʻquvchilar 
ijodiy imtihonlar asosida saralab olinadi.

Ellikka yaqin oʻquv va kompyuter xonalari, 
tadbirlar zalida shinam sharoitlar yaratilgan. 
Kutubxonada 5 ming 500 dan ortiq oʻquv 
adabiyoti va notalar jamlangan.

Prezidentimiz sanʼat maʼnaviy boy avlodni 
tarbiyalashga xizmat qilishini, bunga mehrni 
bolalikdan boshlab shakllantirish zarurligini 
taʼkidladi. Shu maqsadda umumiy taʼlim 
tizimi bilan musiqa taʼlimi dasturlarini 
uygʻunlashtirish muhimligi aytildi. Sanʼat 
maktablari bilan oliygohlar, teatrlar va boshqa 
madaniyat muassasalarining hamkorligi tizimini 
kuchaytirish vazifasi qoʻyildi.

Mamlakatimizda barcha maktablar cholgʻu 
asboblari bilan taʼminlanib, yoshlarning 
qiziqish va isteʼdodi rivojlantirilmoqda. Bu 
anʼanaviy sanʼat yoʻnalishlari bilan birga 
maqom, baxshichilik va mumtoz musiqa 
qadriyatlarimizni davom ettirishga xizmat 
qiladi.

Davlatimiz rahbari Shayxontohur tumanidagi 
Gulbozor mahallasida ham boʻldi.

Har bir mahallaning oʻziga xos anʼanalari 
va imkoniyatlari bor. Ular “oʻsish nuqtasi”ga 
aylantirilib, ish oʻrinlari ochish va aholi 

daromadlarini oshirish manbai sifatida 
rivojlantirilmoqda.

Gulbozor Toshkentning tarixiy qismida, 
Chorsu bozori yonida joylashgan. Bu yerga 
yilning barcha mavsumida xorijiy turistlar koʻp 
keladi. Shu bois, hudud turizm xizmatlariga 
ixtisoslashtirildi. Koʻcha va uylarda poytaxtning 
qadimgi koʻrinishini saqlab qolgan holda 
qoʻshimcha sharoitlar yaratildi.

Xususan, barcha kommunikatsiya tarmoqlari 
yer ostidan oʻtkazildi. Koʻcha boshida tarixiy 
darvoza qayta tiklandi. Oʻymakor ustunli 
katta ayvon, unga yaqin joyda hovuz barpo 
etildi. Milliy kashtachilik va hunarmandchilik 
ustaxonalari, novvoyxona, milliy oshxonalar, 
zargarlik doʻkonlari tashkil qilindi. “Non 
tarixi” va “Qadimgi Toshkentga sayohat” 
nomli koʻrgazmalar ochildi. Uch yulduzli 
mehmonxona ham bunyod etilmoqda.

Bu koʻcha Shayxontohur tumanida tashkil 
etilayotgan “turizm halqasi”ning bir qismi 
boʻladi. Bir soʻz bilan aytganda, bu yerda say-
yohlar qadimiylik va milliylik muhitini his 
etadi.

Mahalla ahli davlatimiz rahbariga hududdagi 
oʻzgarishlar, odamlar hayoti haqida soʻzlab 
berdi. Bu yerda 2 ming 670 nafar aholi yashaydi. 
Savdo, hunarmandchilik va xizmat koʻrsatish 
rivojlangani natijasida mahalla ishsizlikdan xoli 
hududga aylangan. “Xavfsiz hudud” tizimi joriy 
etilgan. Bu loyiha amalga oshirilganidan soʻng 
barcha xonadonning daromad topish imkoniyati 
ancha oshgani qayd etildi.

Prezidentimiz milliy kiyimlar va amaliy 
sanʼat mahsulotlarini koʻzdan kechirdi, ularni 
tayyorlayotgan hunarmand xotin-qizlar bilan 
suhbatlashdi.

Davlatimiz rahbari mahalladagi sumalak 
saylida ishtirok etdi. Onaxonlar tinch-osoyishta 
yurtga bayramlar yarashishini, buning uchun 
Yaratganga behisob shukr qilishlarini aytishdi. 
Shavkat Mirziyoyev ularni muborak Ramazon 
kunlari bilan tabriklab, ezgu tilaklar izhor etdi. 
Xalqimizga tinchlik va farovonlik tilab duolar 
qilindi.

Mutasaddilarga “turizm halqasi”ni davom 
ettirib, sohada bandlikni oshirish boʻyicha 
koʻrsatmalar berildi.

— Zamonaviy majmualar hamma joyda 
bor. Biz xorijiy sayyohlarni buyuk tariximiz 
bilan koʻproq jalb etishimiz mumkin. Shuning 
uchun bu yer kecha-yu kunduz faoliyat 
yuritadigan turistik markazga aylanishi kerak. 

Bunday etnografik maskanlarni koʻpaytirish, 
milliy qadriyatlarimizni namoyish etish, turli 
festivallar oʻtkazish zarur, — dedi Shavkat 
Mirziyoyev.

Joriy yil 12-yanvarda Oʻzbekiston 
Respublikasi Prezidentining “Respublikaga 
xorijiy turistlar oqimini keskin oshirish 
hamda ichki turizmni yanada jadallashtirish 
chora-tadbirlari toʻgʻrisida”gi farmoni 
qabul qilingan edi. Unga muvofiq, turizm 
maskanlarini koʻpaytirish, hududlarni oʻzaro 
bogʻlovchi turizm xizmatlarini yanada 
kengaytirish boʻyicha ish olib borilmoqda. 
Buning ijrosini Gulbozor misolida ham 
koʻrish mumkin.

Shuningdek, “Yashil makon” loyihasi 
doirasida mevali va manzarali daraxtlar, gul-
chechaklar ekilib, mahallaga fayz qoʻshilmoqda.

Bundan bir yil avval, 18-mart kuni Yangi 
Toshkent shahrining qurilishiga tamal toshi 
qoʻyilgan edi.

Bunyodkorlik ishlarini muvofiqlashtiruvchi 
kengash va direksiya tuzilib, loyihalashtirish 
olib borildi.

Muqaddas Ramazon oyida bu yerda ilk 
inshootlar qurilishini boshlash marosimi boʻldi.

Tadbirda Prezident Shavkat Mirziyoyev nutq 
soʻzlab, bu tarixiy voqea ekanini taʼkidladi.

— Bugun “Yangi Oʻzbekiston” universiteti 
va Toshkent davlat pedagogika universitetining 
kampuslari, Milliy kutubxona, Milliy teatr, 
Alisher Navoiy nomidagi xalqaro ilmiy-
tadqiqot markazi, Adabiyot muzeyi, ijod 
maktabi hamda Milliy maqom markaziga tamal 
toshi qoʻyamiz. Yangi shahar qurilishi ilm-fan, 
maʼnaviyat maskanlaridan boshlanayotgani 
bejiz emas. Bular maʼrifatli jamiyat barpo etish 
gʻoyamizning asosi va namunasi boʻladi, — 
dedi davlat rahbari.

Maʼrifatli jamiyatning asosiy poydevori 
maktab boʻlsa, muallim uning ustunidir. Shu 
bois, bu yerda birinchilar qatorida Toshkent 
davlat pedagogika universitetining yangi 
kampusi barpo etiladi. U 20 ming talabaga 
moʻljallangan oʻquv binolari, 5 ming oʻrinli 
yotoqxona, 300 oʻrinli bogʻcha, 616 oʻrinli 
maktab, 588 oʻrinli akademik litsey, zamonaviy 
sport kompleksi, madaniyat saroyi, amfiteatr 
va boshqa obyektlarni oʻz ichiga oladi. 
Yuqori reytingli xorijiy oliygohlar tajribasi 
asosida “bogʻcha — maktab — universitet” 
yaxlitligidagi innovatsion pedagogik klaster 
tashkil etiladi.

“Yangi Oʻzbekiston” universiteti 
yurtimizdagi eng nufuzli oliygoh boʻlib, 
unda muhandislik, boshqaruv, axborot 
texnologiyalari, agrotexnologiyalar, gumanitar 
va tabiiy fanlar boʻyicha mutaxassislar 
tayyorlanadi.

Shaharda mazkur universitet uchun ham 
zamonaviy kampus quriladi. Xususan, bu yerda 
10 ming talabaga moʻljallangan oʻquv binolari, 1 
ming 150 oʻrinli oshxona, kutubxona va ixcham 
muzey, sport majmuasi, olimpiya suzish havzasi 
barpo etiladi. Shuningdek, talabalar uchun 2 ming 
oʻrinli yotoqxona, professor-oʻqituvchilarga 286 
oʻrinli turar joy qurib beriladi.

Navbatdagi loyiha — Oʻzbekiston Milliy 
kutubxonasi uchun yangi majmua. Bu yerda 
kutubxona fondida saqlanayotgan 10 milliondan 
ortiq adabiyotlarni munosib saqlash va bir 
paytning oʻzida 1 ming 420 nafar kitobxonga 
sifatli xizmat koʻrsatish uchun barcha sharoitlar 
yaratiladi. Uning umumiy maydoni 30 ming 
metr kvadratni tashkil qiladi.

Teatr sanʼati xalq maʼnaviyati, yoshlar 
tarbiyasi bilan chambarchas bogʻliq. Shu bois, 
Yangi Toshkentda xalqaro talablar asosida 
Milliy teatrning muhtasham binosi barpo etiladi. 
Unda sanʼatkorlar uchun ham, tomoshabinlar 
uchun ham har jihatdan qulay sharoitlar 
yaratiladi. Kelgusida u yurtimizdagi barcha 
teatrlar uchun oʻziga xos ijodiy laboratoriya 
vazifasini bajaradi.

Shaharda Alisher Navoiy nomidagi xalqaro 
ilmiy-tadqiqot markazi, ijod maktabi, Adabiyot 
muzeyi va Milliy maqom markazini jamlagan 
oʻziga xos maʼnaviyat majmuasi ham qad 
rostlaydi.

Davlatimiz rahbari bu majmualarning 
imkoniyatlari va ahamiyatiga toʻxtalib oʻtdi.

— Bugun poydevori qoʻyilayotgan 
maskanlar koʻp yillar xalqimiz maʼnaviyatini 
boyitish, yoshlarimizni har tomonlama yetuk 
va barkamol insonlar etib tarbiyalashga 
xizmat qiladi. Yangi Toshkent shahrining 
nafaqat yurtimiz, balki mintaqamizda ham 
chinakam ilm-maʼrifat va madaniyat markaziga 
aylanishiga katta hissa qoʻshadi, deb ishonaman, 
— dedi Shavkat Mirziyoyev.

Prezidentimiz ramziy tugmani bosib, binolar 
qurilishini boshlab berdi.

Ziyodulla JONIBEKOV,
Ikrom AVVALBOYEV, 

OʻzA muxbirlari 

Bilaks, bugun “aqlini tanigan”, huquqiy 
asosga tayanadigan dunyo yana oʻzaro qarama-
qarshiliklar, qonli toʻqnashuvlar qurshovida 
qoldi. Achinarlisi, turli xunrezligu urushlar 
tufayli millionlab odam, tinch aholi qurbon 
boʻlyapti. Mamlakatlar iqtisodiyoti izdan 
chiqib, taraqqiyot ortga surib tashlanmoqda.

Manbalarda keltirilishicha, notinchlik, 
urush sabab oxirgi besh ming yilda 
uch milliarddan ziyod odam hayotdan 
koʻz yumgan. Bular hech qachon 
toʻxtamaydigandek. Nafs, manfaat degan balo 
bor ekan, toʻxtamasa ham kerak.

Biz insoniyat tafakkuri eng boyigan 
axborot texnologiyalari asri, yigirma birinchi 
yuz yillikda yashar ekanmiz, urushlar, 
vayronagarchiliklar toʻxtash oʻrniga 
yangi sifatlar bilan “boyib” borayotgani 
achinarli. Odamlarni ommaviy qirishga 
yoʻnaltirilgan qurol-yarogʻlarning eng 
zamonaviy, qirgʻinbarot turlari oʻylab 
topil yapti va ishlab chiqarilyapti. Bugun 
oʻzini dunyoga ustun boʻlaman, deb daʼvo 
qilayotgan gegemon davlatlar buni oʻzaro 
“musobaqa”ga aylantirib olgani ham bor gap. 
Ilgari hatto tasavvur ham qilib boʻlmaydigan 
“aqlli” raketalar, oʻq-dorilar ishlab chiqarish 
kuchaymoqda. 

Mingdan ming shukrki, yurtimiz tinch. 
Tinch yurtga bayramlar, toʻylar yarashadi, 
deydi xalqimiz. Mamlakatimizda olib 
borilayotgan islohotlar zamirida ana shu 
tinchlik-osoyishtalikni mustahkamlash, 
xalqimiz farovonligini oshirish maqsadi 
mujassam.

Ogohlik

Inson aqlini tanib, yoshi ulgʻayib borgani sayin boshqalar 
bilan mojaroga borishdan qochadigan boʻlib qoladi, bahsli 
vaziyatlarni oʻzaro murosa orqali hal etishga harakat qiladi. Oʻz 
navbatida, feʼlimizdagi bu qarash biz orqali jamiyatga, davlat 
siyosatiga koʻchadi. Rasmiy hisobda dunyoning yoshi 2 ming 
yildan oshib, aqlini tanir darajaga kelganiga ham bir necha yuz 
yil boʻldi. Har holda Birinchi va Ikkinchi jahon urushi kabi 
mislsiz talafotlar xulosasi asosida dunyoda tinchlikni taʼminlash, 
oʻzaro nizolarni tinch yoʻl bilan hal qilish boʻyicha xalqaro 
kelishuvlarga erishilgani, bu toʻgʻrisida tegishli hujjatlar qabul 
qilingani, qolaversa, davlatlar oʻrtasidagi diplomatik aloqalar 
rivojlanganiga ancha boʻldi.

Tinchlik degani nima oʻzi? Tinchlik bu 
— oʻzgalarni bezovta qilmaslik, bayram 
tadbirlari, toʻy-tomoshamizni tinch-xotirjam, 
urush-janjalsiz  oʻtkazish, farzandlarimiz 
bogʻcha va maktabga, biz esa ishimizga 
bexavotir borib kelishimiz. 

Qaysiki oilada tinchlik-xotirjamlik hukm 
sursa, oʻsha joyda totuvlik, baraka boʻladi. 
El-yurt tinchligi esa mamlakat taraqqiyoti, 
aholi farovonligiga zamin yaratadi. Mabodo 
aksi boʻlsa-chi? Bunday holatda toʻy-
tomosha, koʻngilxushlik, hazil-mutoyiba, 
hayot lazzatini tasavvur qilish u yoqda tursin, 
koʻngilga qil ham sigʻmaydi. 

Shu oʻrinda qayd etish kerakki, 
mamlakatimizda nishonlanadigan bayram 
tadbirlari, koʻngilochar maskanlar, konsert 
tomoshalari, umuman, odam gavjum boʻladigan 
joylarda xavfsizlikni taʼminlashga alohida 
eʼtibor qaratiladi. Buning juda toʻgʻri ekanini 
soʻnggi paytlarda dunyoning turli mintaqalarida 
sodir etilayotgan teraktlar ham tasdiqlaydi. 
Toʻgʻri, kuchaytirilgan nazorat tadbirlari bir 
oz noqulaylik tugʻdirishi, bu esa ayrimlarning 
toqatsizlanib, ensa qotirishiga sabab boʻlishi 
mumkin. Lekin bir jihatni aslo yodimizdan 
chiqarmasligimiz shart: ehtiyot choralarisiz juda 
katta talafot koʻrishimiz ehtimoli yoʻq emas.

Yaqinda Moskvada sodir boʻlgan teraktdan 
qiyos. Aynan shunday tadbirlarning birida 
sodir boʻlgan xunrezlik koʻpchilikning oʻlimi, 
jarohat olishiga sabab boʻldi, millionlab 
yuraklarga motam, qaygʻu kirdi. Birgina mana 
shuning oʻziyoq xavfsizlik choralari naqadar 
muhim va zarur ekanini isbotlab turibdi. 

Xavfsizlik choralari mana shu kabi har 
qanday koʻngilsizlikning oldini olishini 
koʻp ham tushunavermaymiz. Yoki tan 
olgimiz kelmaydi. Shu sababdanmi, jamoat 
xavfsizligini taʼminlash borasidagi nazorat 
tadbirlarini uncha xushlamaymiz.

Joriy yil 29-mart kuni davlatimiz rahbari 
boshchiligida huquqni muhofaza qiluvchi 
organlar va kuch tuzilmalari rahbarlari 
ishtirokida jamoat xavfsizligini taʼminlash 
masalalari yuzasidan oʻtkazilgan yigʻilishda 
ham jamoat xavfsizligiga yangi tahdid va 
xatarlar tobora ortib borayotgan bugungi 
sharoitda jamoat tartibini saqlash va fuqarolar 
xavfsizligini taʼminlashda huquqni muhofaza 
qilish idoralari va tadbirkorlik subyektlari 
oʻrtasidagi hamkorlikni kuchaytirish 
zarurligiga eʼtibor qaratildi.

Ichki ishlar vazirligi va Milliy gvardiya 
rahbariyati oldiga jamoat tartibini saqlash 
boʻyicha olib borilayotgan ishlarni yanada 
kuchaytirish, aholi gavjum joylarda sodir 
etilishi mumkin boʻlgan terrorchilik harakati 
va boshqa favqulodda vaziyatlarning oldini 
olishga qaratilgan taʼsirchan choralarni 
koʻrish vazifasi qoʻyildi.

Darhaqiqat, xalqimizning tinch va 

osoyishta hayotini taʼminlash hamda 
jamiyatimizda qonunga hurmat va jamoat 
xavfsizligi madaniyatini shakllantirish 
nihoyatda dolzarb vazifa.

Belgilangan vazifalardan kelib chiqib, 
yurtimiz tinchligi, xalqimiz osoyishtaligini 
saqlash, poytaxtimizda fuqarolar xavfsizligini 

taʼminlash maqsadida Toshkent shahar IIBB 
xodimlari savdo majmualari, koʻngilochar 
maskanlar, bozor va boshqa jamoat joylarida 
kuchaytirilgan tartibda xizmat olib bormoqda.

Mamlakatimizning barcha hududlarida qad 
rostlagan, yurtdoshlarimiz hordigʻi hamda 
kundalik yumushi uchun xizmat qilayotgan 
madaniy-koʻngilochar maskanlar, yirik savdo 
markazlari va dehqon bozorlari, qolaversa, 
xiyobonlar, sport inshootlari hamda boshqa 
jamoat joylarida xavfsizlikni taʼminlash 
borasidagi vazifalar bekamu koʻst bajarilmoqda. 
Guvohi boʻlayotganimizdek, dunyoda roʻy 
berayotgan ayanchli voqeliklar makon yoki 
joy, millat yoki yosh tanlamaydi. Biz tinch va 
osoyishta, dorilamon kunlarda yashar ekanmiz, 
yurtimizni turli tashqi taʼsirlardan, yomon niyatli 
kimsalardan himoya qilishni har birimizga 
daxldor masala sifatida tushunishimiz muhimdir.

Xunrezlik va mudhish voqealardan 
himoyalanish uchun yurtimiz, shahrimiz, 
mahallamiz, koʻchamiz tinchligi uchun 
barchamiz bir boʻlib birlashishimiz, ogohlikni 
kuchaytirishimiz zarur. Buning uchun jamoat 
joylarida shubhali koʻringan shaxslarga eʼtibor 
qaratish hamda ular haqida zudlik bilan huquqni 
muhofaza qiluvchi organlarga xabar berish 
muhim.

Bundan tashqari, turli manzillarda qarovsiz 
qoldirilgan har qanday buyumni  eʼtibordan 

chetda qoldirmasdan, ular haqida darhol 102 
raqamiga xabar berish lozim. Va albatta, jamoat 
joylarida xizmat vazifasini bajarib, xavfsizlikni 
taʼminlayotgan huquq posbonlarining qonuniy 
talablarini eʼtirozsiz bajarish kerak.

— Bugungi kunda yurtimizdagi 100 dan ortiq 
obyekt — bozorlar, yirik savdo, koʻngilochar, 
dam olish majmualari va markazlari hamda 
fuqarolar gavjum boʻladigan boshqa joylarda 
jamoat tartibini saqlash va xavfsizlikni 
taʼminlash borasida ichki ishlar organlari 
tomonidan boshqa huquqni muhofaza etuvchi 
idoralar bilan birgalikda bir qator chora-tadbirlar 
belgilanib, amalga oshirilmoqda, — deydi IIV 
Jamoat xavfsizligi departamenti Jamoat tartibini 
saqlash xizmati boshligʻi, polkovnik Sherzod 
Ibragimov. — Jumladan, yuqorida qayd etilgan 
yirik savdo va koʻngilochar majmualarda jamoat 
tartibini saqlash va xavfsizlikni taʼminlash 
maqsadida kuch va vositalar taqsimoti ishlab 
chiqilib, unga asosan, mingdan ortiq IIV va 
Milliy gvardiyaning hududiy boʻlinmalari 
shaxsiy tarkibi xizmatga jalb etib kelinmoqda.

Shuningdek, bunday joylarda oʻrnatilgan 
barcha video-kuzatuv kameralari ichki 
ishlar organlarining situatsion markazlariga 
integratsiya qilinib, tunu kun nazorat olib 
borilmoqda. Bundan tashqari, ushbu joylarda 
kinolog xodimlar 100  dan ortiq xizmat itlari 
bilan xizmatga jalb etilib, namunali jamoat 
tartibi saqlanmoqda.

Aholi tomonidan yirik savdo va koʻngilochar 
majmualarga taqiqlangan jism, predmet va 
boshqa buyumlar olib kirilishining oldini olish  
maqsadida ushbu obyektlarning kirish-chiqish 
joylarida nazorat-tekshiruv punktlari tashkil 
etilib, u yerlarga kirayotgan barcha shaxslar 
sinchkovlik bilan tekshiruvdan oʻtkazilishi 
taʼminlanmoqda.

Asosiy eʼtibor ushbu joylarda fuqarolarning 
tinchligi va osoyishtaligini taʼminlash, jinoyat 
va huquqbuzarliklarning oldini olish hamda turli 
koʻngilsiz va favqulodda hodisalarning sodir 
etilishiga yoʻl qoʻymaslikka qaratilmoqda.

Bir soʻz bilan aytganda, mamlakatimiz, 
shahrimiz, har bir mahallada tinchlik va 
osoyishtalikni yanada mustahkamlash uchun 
barchamiz birdek masʼulmiz.

Lutfulla SUVONOV,
 “Yangi Oʻzbekiston” muxbiri 

MAMLAKATIMIZ POYDEVORI BO‘LGAN MAHALLANING IQTISODIY ZAMINI 

MUSTAHKAM BO‘LSA, ODAMLARNING ERTANGI KUNGA ISHONCHI ORTADI 

KO‘ZDA YOSHDAY QALQIB TURIBDI OLAM...

Bolalik — inson dunyoni endi tanib, idrok etib, qalbi 
orzularga toʻlib yashaydigan davr. Shu vaqtda bola dunyoni qaysi qiyofada koʻrsa, 

hayoti qanday kechsa, yoshi yuzdan oshganda ham oʻsha kayfiyat uning feʼl-atvorida 
ustuvorlik qiladi.

2024-yil 4-aprel, 67-son

YANGI O‘ZBEKISTON

Agar kimdir menga baxtni tasvirlab ber 

desa, hech shubhasiz, shu holatni chizib 
bergan boʻlardim. Zero, dunyoda farzandlar 
quvonchidan ortiq saodat yoʻq. 

Darhaqiqat, bolalar jamiyatning barometri. 
Ularning kayfiyati, yashash sharoitiga qarab, 
mamlakatning ijtimoiy-iqtisodiy holatini 
baholash mumkin. Shu bois boʻlsa kerak, 
xalqaro miqyosda bolalarning yashash sharoiti 

muttasil oʻrganilib, tahlil etib boriladi. Xususan, 
mamlakatimizda Iqtisodiy tadqiqotlar va 

islohotlar markazi UNICEF bilan birgalikda 
bolalarning kambagʻallik darajasini baholab 
boradi. Shu hafta mazkur yoʻnalishdagi 
oʻrganishlar natijasi eʼlon qilindi. Natija 
quvonarli. Bolalar kambagʻalligi darajasi 
2021-yilda 21,5 foiz boʻlgan, 2023-yilga kelib, 
bu koʻrsatkich 13,7 foizgacha kamaygan. 
Boshqacha aytganda, keyingi uch yilda ahvol 
7,8 foizga yaxshilangan.

Bolalar kambagʻalligi oʻzi 
nima?

— Bolalar kambagʻalligining mezoni yurtimiz 
sharoitida bir kishiga toʻgʻri keladigan oʻrtacha 
isteʼmol xarajatiga qarab belgilanadi. Davlat 
tomonidan belgilangan ustama meʼyoridan kam 
xarajatdagi xoʻjaliklarda yashaydigan bolalar 
kambagʻal deb topiladi, — deydi Iqtisodiy 
tadqiqotlar va islohotlar markazi bosh ilmiy 

xodimi Baxtiyor Ismoilov. — Oʻtkazilgan 
soʻrovda jami 16 mingta uy xoʻjaligi qamrab 
olindi. Natijasiga keladigan boʻlsak, 2023-yilda 
bolalar kambagʻalligi 2021-yilga nisbatan 
qishloqlarda qariyb 10 foizga, shaharlarda  
5 foizga qisqargan.

Oʻtgan yillardagi koʻrsatkichdan sezilarli 
darajada siljish kuzatilgan. Demak, bolalar 
kambagʻalligini kamaytirish borasidagi amaliy 
ishlar samara bergan. “Oʻzbekiston — 2030” 
strategiyasining birinchi maqsadida yoshlar 

taʼlim-tarbiyasi va ijtimoiy himoyaga eʼtibor 
qaratilgan. Shuning oʻzidayoq mamlakat 
taraqqiyotida qaysi jihatlarni mezon qilib 

olganimiz koʻrinadi. 
Tadqiqotda shu jihat ham oʻrganilgan. Yaʼni 

Iqtisodiy tadqiqotlar va islohotlar markazi BMT 
Bolalar jamgʻarmasining Oʻzbekistondagi 
vakolatxonasi bilan birgalikda bolalar 

oʻrtasidagi kambagʻallik darajasini baholash 
bilan bir vaqtda ijtimoiy himoya tizimining 

samaradorligini ham tahlil qildi. Hisob-
kitoblarga koʻra, ijtimoiy nafaqalar boʻlmasa, 
mamlakatda bolalar kambagʻalligi darajasi 1,6 
barobar oshadi. Bundan koʻrinadiki, yurtimizda 
ijtimoiy himoya tizimining samaradorligi bolalar 

kambagʻalligini qisqartirishda muhim omil 
boʻlgan. Bu haqda biroz keyin toʻxtalamiz. Ayni 
paytda tadqiqot jarayoni, unda qanday jihatlar 
hisobga olinganiga eʼtibor qaratsak. 

Bolaning begonasi 
boʻlmaydi

Oʻzbekiston Respublikasi Prezidenti 
huzuridagi Statistika agentligi Jahon banki 

bilan hamkorlikda uy xoʻjaliklari budjetini 
oʻrgangan. Ushbu maʼlumot asosida bolalarning 
kambagʻallik darajasi hisoblab chiqilgan. 
Dastlab 2021-yilda oʻtkazilgan soʻrovda 10 ming 
xonadon ishtirok etgan boʻlsa, 2023-yilda 16 
ming oila oʻrganildi. Tadqiqot shuni koʻrsatdiki, 
bolalar kambagʻalligi darajasi eng past boʻlgan 
hududlar Navoiy viloyati va Toshkent shahri 

boʻlsa, Sirdaryo va Jizzax viloyatlarida 

Piyodalar yoʻlagi boʻylab ishdan 
qaytar ekanman, bahorning yoqimli 
havosi, ayniqsa, mayin esayotgan 
shabada dilni yayratadi. Yarim 
kun bir joyda qadalib ishlagan 
kishi uchun bunday yurish jonning 
rohati. Shunday yoqimli hislar 
bilan odimlar ekanman, goʻzal bir 
manzaraga roʻpara keldim. Qarama-
qarshi tomondan besh-olti yashar 
bola yugurib kelyapti. Goʻdakning 
boshidan yarim metrcha tepada mitti 
varrak, u sohibining shijoati kabi 
yer-u koʻkka sigʻmay, goh pastlab, 

goh tepaga koʻtarilib uchyapti. Varrakning ipidan mahkam tutib olgan 
bolakay bundan zavq olib tezlashadi. Boladan oʻn qadam narida onasi nim 
tabassum bilan masrur holda oʻgʻlini kuzatib kelyapti.

Boboravshan GʻOZIDDINOV, 
“Yangi Oʻzbekiston” muxbiri

bu koʻrsatkich nisbatan yuqori ekani qayd 
etilgan. Demak, koʻrsatkich yaxshilangan 
hududlarda amaliy ishlarni izchil davom ettirish, 
kambagʻallik nisbatan yuqori joylarda ijtimoiy 
himoyani kuchaytirish zarur. Ayni paytda oʻtgan 
davrda qaysi jihatlar eʼtibordan chetda qolganini 
ham tahlil etish kerak boʻladi. 

Aslida, bolalar kambagʻalligi juda ogʻir 
soʻz. Bolalik — inson dunyoni endi tanib, idrok 
etib, qalbi orzularga toʻlib yashaydigan davr. 
Shu vaqtda bola dunyoni qaysi qiyofada koʻrsa, 
hayoti qanday kechsa, yoshi yuzdan oshganda 
ham oʻsha kayfiyat uning feʼl-atvorida ustuvorlik 
qiladi. Buni Mariyam momom, onamning onasi 
hayoti misolida koʻrganman. Osmonni chang, 
gʻubor qoplasa, momom oʻychan boʻlib qolar va 
mahzun ohangda “Qayerdadir urush boʻlyapti”, 
derdi. Bolaligi urush yillaridagi azoblar bilan 
oʻtgan bu kayvoni ayolning bolalik xotirasida 

har qanday gʻubor urush asorati degan tushuncha 
qotib qolgan edi.

Afsuski, bugun ham urush balosi bolalar 
hayotiga soya tashlab turibdi. Kundalik 
xabarlarda kunlik yemakka zor bolalarning 

holatini koʻrib, beixtiyor boʻgʻzingga achchiq 
alam va yigʻi tiqiladi, bolaning begonasi 
boʻlmaydi! Va yana afsuski, ularga koʻmak 
berishga ojizmiz. Axir butun dunyoda adolat 
oʻrnatish imkonsiz. Ammo yon-atrofimizdagilar, 
shu yurtning kelajagi boʻlgan bolalarga yordam 
berishga qodirmiz. Mamlakatimizda aynan 
bolalar, yoshlarga davlat siyosati darajasida 
eʼtibor qaratilmoqda. Buni xalqaro hamjamiyat 
ham eʼtirof etmoqda. 

— Biz Iqtisodiy tadqiqotlar va islohotlar 

markazi hamda Jahon banki bilan bolalarning 

monetar kambagʻalligini baholash boʻyicha 
tadqiqot oʻtkazdik, — deydi UNICEFning 
Oʻzbekistondagi vakolatxonasi rahbari vazifasini 
bajaruvchi Joffri Ijumba. — Tadqiqotda ijobiy 
natijalar qayd etildi. Albatta, bolalar manfaatini 
himoya qiluvchi UNICEF tashkiloti bolalarni har 
tomonlama qoʻllab-quvvatlash va kambagʻallikni 
qisqartirish boʻyicha aniq chora-tadbirlar olib 
boryapti. Quvonarlisi, Oʻzbekistonda aholini 
manzilli ijtimoiy himoya va moddiy qoʻllab-
quvvatlash tizimi kuchaytirildi. Koʻmakka 
muhtoj fuqarolarga va yolgʻiz keksalarga moddiy 
yordam koʻrsatish koʻlami kengaytirildi. Buning 
samarasini mana shu tadqiqot natijasida ham 

koʻrish mumkin. Lekin tadqiqot natijalari sohada 
hali muammo va kamchiliklar borligini koʻrsatdi. 
Masalan, imtiyozlarning 6 foizi kerakli manzilga 
yetib bormagan.

Ijtimoiy himoya milliy agentligi 

maʼlumotlariga koʻra, 2023-yilda Oʻzbekistonda 

ijtimoiy nafaqalarning umumiy qamrovi 10,8 
million kishini tashkil etgan. Oʻtgan davrda 
kam taʼminlangan oilalarni bolalar nafaqasi 
va moddiy yordam bilan qamrab olish uchun 

umumiy toʻlovlar miqdori 12,3 trillion soʻmga 
teng boʻlgan. Bu mablagʻ 2,1 millionta kam 
taʼminlangan oiladan 9 million kishi va 72,5 
ming benefitsiar oilaga yoʻnaltirilgan. 

Iqtisodiy tadqiqotlar va islohotlar markazi 

turli uy xoʻjaliklari guruhlari oʻrtasida ijtimoiy 
toʻlovlarning taqsimlanishini tahlil qildi. 
Mutaxassislar taʼkidlashicha, mavjud ijtimoiy 
himoya tizimi resurslarining salmoqli qismi 

aholining eng kam taʼminlangan qatlamiga 
yoʻnaltirilmoqda.

Xususan, hisob-kitoblarga koʻra, aholining 
20 foizini tashkil etadigan eng badavlat 

oilalar guruhidan 6 foizi ijtimoiy nafaqa oladi. 
Jumladan, bolalar nafaqasini oladigan uy 

xoʻjaliklari 4 foizga toʻgʻri keladi. Aksincha, 
ijtimoiy yordam oladigan keksa yoshlilar 

oʻrtasida nafaqa nisbatan teng taqsimlanadi. Bu 
keksa avlod vakillarining ijtimoiy taʼminotida 
universal yondashuvni aks ettiradi. Soddaroq 
qilib aytganda, ijtimoiy himoyaga yoʻnaltirilgan 
mablagʻlar toʻgʻri va adolatli taqsimlangan. 
Zero, tizimdagi ishlar, avvalo, bolalarni 
kambagʻallikdan chiqarishga qaratilgan.  

Ijtimoiy yordamning 
kambagʻallikka taʼsiri

Tadqiqotda ijtimoiy himoya tizimining 

kambagʻallik darajasiga taʼsiri tahlil qilindi. 
Unga koʻra, daromad yetarli boʻlmagan taqdirda, 
yanayam aniqroq aytganda, kambagʻallik 
chegarasidan past boʻlganda, ijtimoiy yordam 
koʻrsatilmasa, hisob-kitob jiddiy oʻzgaradi. Yaʼni 
ijtimoiy himoya qisqarsa, kambagʻallik darajasi 11 
foizdan 20,8 foizgacha, bolalar kambagʻalligi 13,7 
foizdan 21,8 foizgacha va yoʻqsil pensionerlar 
ulushi 7,3 foizdan 31,4 foizgacha koʻpayadi.

Bundan xulosa qilish mumkinki, yurtimizda 
xalqimizga xos bagʻrikenglik, saxovat, qiyin 
ahvoldagi kishilarga yordam qoʻlini choʻzish 
ishlari toʻgʻri yoʻlga qoʻyilgan. Aslida, 
boshqacha boʻlishi ham mumkin emas. Axir 
xalqimiz tansiq taomni yolgʻiz oʻzi yeyishni 
uyat hisoblaydi. Qoʻshnining haqi, deya yon-
atrofdagilarga ham ulashadi. Mehr-oqibatning 
eng goʻzal qiyofasi boʻlgan bunday anʼanalar 
bolalarga boʻlgan munosabatda yanada yaqqol 
koʻrinadi.

Shu oʻrinda bir hayotiy voqeani aytib oʻtsam. 

Ikki yil avval farzandlarim bilan safarga chiqdik. 
Yoʻlda ketayotib nimadir boʻldi-yu, haydovchi 
oʻzi bilmagan holda yoʻl qoidasini buzdi. 
Oqibatda qarama-qarshi tomondan kelayotgan 
mashina uchun xavfli vaziyat yuzaga keldi. Narigi 
haydovchi signal chalib, mashinani yoʻl chetida 
toʻxtatdi. Aybdor haydovchimiz mashinadan 
tushib, u tomonga yurdi. Narigisi qoʻlini 
paxsa qilib, baqirib yaqinlashdi. Shijoatidan 
haydovchining jagʻiga musht tushiradi, deb 
oʻyladim. Shu payt polvonkelbat haydovchi 
biz oʻtirgan mashina oynasidan moʻltirab qarab 
turgan bolalarimga koʻzi tushdi. Turgan joyida 
qotdi-qoldi. Bir lahza nima deyishini, qanday 
yoʻl tutishni bilmay kalovlandi va: 

— Mashinangda bolalar bor ekan, hushyor 
boʻlmaysanmi?! — dedi. Soʻng indamay ortiga 
qaytdi. Aybdorimiz rangi dokaday oqarib rulga 
oʻtirar ekan: 

— Yaxshiyam bolalaringiz bor ekan, 
boʻlmasa meni urib oʻldirardi-yov, — dedi 
jussasi oʻzidan ikki marta katta haydovchidan 
hamon choʻchib turganday titroq ovozda. 

Jahli chiqqan ayiqday vajohat bilan 

kelayotgan odamni birdan sipo qilib qoʻygan 
holat bolalar nigohi edi. U qanday yomon 
niyatda kelayotgan boʻlmasin, bolalarning 
koʻziga yovuz boʻlib koʻrinishdan hayo qildi, 
nazarimda. Bu insoniyatga, xususan, xalqimizga 
xos goʻzal fazilat. Bolajon xalqmiz, degani mana 
shu kabi voqealarda koʻrinadi.

Endi tasavvur qiling, kimningdir bolasi 
ogʻir vaziyatda boʻlsa, jim qarab tura olasizmi? 
Yoʻq. Mamlakat insonlardan tashkil topadi. 
Shu bois, davlatning eng katta boyligi — xalq. 
Oʻz-oʻzidan jamiyatda fuqarolarning umumiy 
jihatlari, masalan, bolajonligi boʻrtib chiqadi. 
Shu maʼnoda, mamlakat ham oʻz fuqarolariga 
oʻxshaydi. Buni ijtimoiy himoya misolida ham 
koʻrish mumkin. 

Xususan, keyingi yillarda yurtimizda 
ijtimoiy himoyaga alohida eʼtibor qaratil yapti. 
Avvalo, yangi tahrirdagi Konstitutsiyamizda 
Oʻzbekiston ijtimoiy davlat ekani mustahkamlab 
qoʻyildi. Shunga muvofiq, 2023-yil 1-iyunda 
aholiga sifatli ijtimoiy xizmat va yordam 

koʻrsatish boʻyicha Prezident farmoni qabul 
qilindi. Mazkur hujjatga asosan, Ijtimoiy himoya 
milliy agentligi tashkil etildi. Natijada sohada 
yangi davr boshlandi.

Yangilanishlar oʻz-oʻzidan sodir boʻlmaydi. 
Buning uchun aniq, puxta reja kerak. 
Masʼullar tomonidan dastlab oʻndan ortiq 
davlatning tajribasi oʻrganildi. Zaruratga qarab, 
malakali ekspertlar jalb qilindi. Ayni paytda 
mamlakatimizda mavjud holat chuqur tahlil 

etildi. Unga koʻra, soha 30-yil oldingi tizimda 

qolib ketgani ayon boʻldi. Tizim faqat davlat 
ajratgan pulni tarqatish bilan shugʻullanib 
kelgan. Oqibatda teskari tendensiya kuzatilgan. 
Ayrimlar oʻzini oʻnglab olishga emas, yordam 
kutib yashashga oʻrganib qolgan. Yaʼni 
mehnatga layoqatli kishilarga ham nafaqa toʻlab 
kelingan. Umuman, soha tubdan yangilanishga 
muhtoj edi.

Shundan soʻng ijtimoiy himoyaga ajratilgan 
resurslar aniq egasini topib boradigan tizimga 

asos solindi. Endilikda har bir oila va inson 
taqdiriga alohida, professional yondashib ish 
koʻrilmoqda. Natijada ehtiyojmand fuqarolar 
jamiyatda oʻz oʻrnini topmoqda. Agentlik tashkil 
etilgach, joylarda holatga haqqoniy baho berish 
uchun “mahalla yettiligi” bilan hamkorlikda 

qayta xatlov oʻtkazildi. Uning natijasiga koʻra, 
ijtimoiy himoyaga muhtoj aholi toifalarga 

boʻlindi. Sabab — tezkor yordamga muhtojlar 
birinchilardan boʻlib ijtimoiy himoyaga olinishi 
kerak.

Yuqorida UNICEFning Oʻzbekistondagi 
vakolatxonasi rahbari vazifasini bajaruvchi 

J.Ijumba janoblari imtiyozlarning 6 foizi 
kerakli manzilga yetib bormaganini qayd 

etgan edi. Endilikda yangi tizim sabab ushbu 
kamchilik ham barham topishiga ishonamiz. 
Chunki Ijtimoiy himoya milliy agentligining 
oldiga voyaga yetmagan bolalarni himoya 

qilish yoʻnalishida bir qancha vazifalar 
qoʻyilgan.

Masalan, agentlik vasiylik va homiylik 
tizimini takomillashtiradi. Jumladan, oilaga 
asoslangan bolalarni parvarish qilishning 

muqobil shakllarini rivojlantiradi. Ijtimoiy 
himoyaga muhtoj bolalar huquqlari, erkinliklari 
va manfaatlarini himoya qilishni tashkil etish 

kabi vazifalarni bajaradi. Koʻrinadiki, ijtimoiy 
himoyaning yangi tizimi kambagʻallikni 
qisqartirishda nihoyatda muhim ahamiyatga ega. 

Shu kunlarda mazkur yoʻnalishda yana bir 
yangi qadam tashlandi. Prezidentimiz imzolagan 
qonun bilan Soliq kodeksiga qoʻshimchalar 
kiritildi. Unga koʻra, “20 ming tadbirkor — 500 
ming malakali mutaxassis” dasturiga kiritilgan 

tadbirkorlar (bundan Toshkent shahrida 

roʻyxatdan oʻtgan tadbirkorlik subyektlari 
mustasno) ayrim soliqlarni hamda aylanmadan 

olinadigan soliqni boʻlib toʻlashi mumkin 
boʻladi. Bunda ushbu tadbirkorlarning yaratgan 
yangi ish oʻrinlari soniga qarab, imtiyoz turlicha 
taqdim etiladi. Maqsad, ish oʻrni yaratishni 
ragʻbatlantirish. Qolaversa, tadbirkorlarga 
aylanma mablagʻidan koʻproq foyda olishga 
imkon yaratish.

Tadbirkor boy boʻlsa, xalq ham toʻq 
boʻladi. Ular ish koʻlamini kengaytiradi, yangi 

ish oʻrinlari yaratadi. Bolalar kattalarning 
qaramogʻida ekan, avvalo, ularga qarovchi 
boʻlgan oilalar holatini yaxshilash kerak. Shu 
bois, kambagʻallikni qisqartirish masalasiga 
kompleks yondashilmoqda. Taʼlim olish, kasb-
hunar oʻrganish, tadbirkorlik qilish, tomorqadan 
foydalanish uchun berilayotgan imtiyozlar 

zamirida aholining ijtimoiy himoyaga muhtoj 

qatlamiga koʻmak berish maqsadi yotibdi. 
Shu orqali ogʻir vaziyatda qolgan oilalarning 
iqtisodiy holati yaxshilanadi. Muammo bilan 
emas, uni keltirib chiqargan sabablar bilan 
kurashsak, masala toʻla yechimini topadi.

Kambagʻallikni qisqartirish borasidagi ishlar 
muammoning ildizini topib, barham berish 
yoʻlidan bormoqda. Illo, bu islohotlar tufayli 
bevosita oʻsha ehtiyojmand oilalarda voyaga 
yetayotgan bolalar hayotida ijobiy oʻzgarishlar 
boʻladi. 

Bu ishlarni izchil davom 
ettirish kerak

Tadqiqot natijasiga koʻra, ijtimoiy himoya 
kamaytirilsa, bolalar kambagʻalligi oshadi. 
Shunday ekan, bu tizimdagi ishlarni izchil davom 
ettirish lozim. Negaki bola uchun berilgan nafaqa 
ota-onaga yordam boʻladi. Ular bu mablagʻni 
bolasining birlamchi ehtiyojlari, deylik, oziq-
ovqatiga, taʼlim olishiga yoʻnaltiradi. Bu esa 
barcha masalalar yechimiga olib keladi. 

Bolalar kambagʻallik darajasining kamayishi 
mamlakatimizda amalga oshirilayotgan 

islohotlar samarasi, chin bahosidir. Shu oʻrinda 
bunday eʼtirof, oʻrganishning amaliy samarasi 
nimada, degan savol tugʻiladi. Avvalo, ushbu 
tahlil ijtimoiy himoya tizimining samaradorligini 

oʻrganadi. Qanchalik maqsadga muvofiq ish 
koʻrilayotgani aniq bahosini oladi. Shu orqali 
tizimning afzallik va kamchiliklarini aniqlash 

mumkin boʻladi. Bu, oʻz oʻrnida, aholi oʻrtasida 
ijtimoiy imtiyozlardan teng foydalanishni 

taʼminlash va jamiyatdagi kambagʻallik 
darajasini pasaytirish uchun xizmat qiladi. Yaʼni 
yakuniy xulosaga qarab, sohani takomillashtirish 
choralarini taklif qilish imkonini beradi. Bu 
bevosita bolalarni kambagʻallikdan chiqarishga 
zamin yaratadi, demak, ular boshqa tengdoshlari 
bilan oʻzining teng ekanini his etadi. Mana shu 
hissiyot bolaning kelajagini belgilab beradi. 

Xalqimiz bolalikda olingan ilmni toshga 

oʻyilgan naqshga oʻxshatadi. Tuygʻular ham 
xuddi shunday. Buni yuqorida, momomning 
misolida aytib oʻtdim. Agar bola qiyinchilikda, 
azob-uqubatda oʻsadigan boʻlsa, unda ruhiy 
zoʻriqishlar kechadi. Bu unga butun hayoti 
davomida taʼsir koʻrsatishi tayin. Oddiy hayotiy 
misol. Katta avlod vakillari tovoqdagi oshni 
oxirigacha yeydi. Negaki urush va undan keyingi 
yillarda qattiq ocharchilik boʻlgan. Keyinchalik 
ham odamlar juda toʻq-farovon yashagani yoʻq. 

Oʻtgan asrning toʻqsoninchi yillarida 
xalqimiz oʻtish davrining sinovlarini boshdan 
kechirdi. Bu jarayonda bugun yoshi oʻttiz 
beshdan oshib, ellikka qarab borayotganlar 
ulgʻaydik. Shu bois, bizga tovoqdagi besh osham 
oshni toʻq qoringa yeyish malol kelmaydi. 
Negaki ongimiz ostida nafaqat taom, balki bizga 
inʼom etilgan barcha noz-neʼmatlar qadriga 
yetish tuygʻusi bor. Bu ayrim hududlarda hatto 
qadriyat darajasiga chiqqan.

Bu masalaning faqat taom, moddiyat bilan 
bogʻliq jihati. Ana endi buni insonning maʼnaviy 
qiyofasidagi taʼsiri, uning ruhiy ogʻriqlari 
bilan bogʻlab tasavvur qiling. Bugun begʻubor 
istaklari ijobat boʻlib, toʻq-farovon yashayotgan 
bolalar oʻziga komil ishonch bilan oʻsadi. 
Ishonchi bois, fikrini dadil ayta oladi. Natijada 
koʻzlagan maqsadiga ham oson erishadi. 

Darhaqiqat, har jihatdan sogʻlom jamiyatni 
qaror toptirish bolalarning bekamu koʻst 
oʻsishiga bogʻliq. Oʻrganishlar natijasining 
yaxshilanib borayotgani esa jamiyatimiz izchil 

taraqqiy etayotganidan dalolat. 

JAMIYAT BAROMETRI
Oʻzbekistonda BOLALAR KAMBAGʻALLIGI 

darajasi SEZILARLI KAMAYDI

SHARH

“

“

Mamlakatimizda Iqtisodiy 
tadqiqotlar va islohotlar 

markazi UNICEF bilan birgalikda 
bolalarning kambagʻallik darajasini baholab 

boradi. Shu hafta mazkur yoʻnalishdagi 
oʻrganishlar natijasi eʼlon qilindi. 

Natija quvonarli. 
Bolalar kambagʻalligi darajasi 

2021-yilda 21,5 foiz boʻlgan, 2023-yilga kelib, 
bu koʻrsatkich 13,7 foizgacha kamaygan. 

Boshqacha aytganda, keyingi 
uch yilda ahvol 7,8 foizga 

yaxshilangan.

DOLZARB MAVZU

“Muz”lar koʻcha 
boshladi (mi?)

Hamkorlikda hikmat koʻp, birlashgan 
oʻzar deganlaridek, ayni kunga kelib, ekologik 
muammolarni hal qilishga qaratilgan choralar 
davlat dasturlarida, hukumat qarorlarida oʻz 
ifodasini topa boshladi.

Sir emas, Toshkent shahrida tirbandlik katta 
muammoga aylanib qoldi, ayrim koʻchalarda 
ish kunlari oʻrtacha 7-9, baʼzan 10 ballik 
tirbandliklar kuzatilyapti, baʼzi koʻchalarga 
esa 2 karra koʻp yuklama tushyapti. Oqibatda 
kunning tigʻiz paytida manzilga borish uchun 2 
barobar koʻp vaqt sarflanmoqda.

Ekologiya, atrof-muhitni muhofaza qilish 
va iqlim oʻzgarishi vazirligi buning sababini 
poytaxtda avtomobillar soni keskin koʻpayib, 
deyarli 5 millionga yetgani bilan izohlaydi. 
Shaharda har kuni taxminan 730 mingta 
mashina harakatlanadi, bundan tashqari, 
viloyatlardan kelgan avtomobillar hisobga 
olinsa, 160-300 mingga yaqin mashina kuniga 
poytaxtga kirib-chiqadi. Yaʼni Toshkentda 
har kuni 1 millionga yaqin avtomobil 
harakatlanadi. Ularning asosiy qismi Ai-80 
benzinida yuradi. Mashinalar soni ortgani, 
yoʻl harakati toʻgʻri tashkil etilmagani sababli 
tirbandliklar koʻpayadi. Tirbandlikda qolgan 
mashina motori koʻp ishlab, havoga yanada 
koʻproq zararli moddalar chiqaradi...

Shu bois, davlatimiz rahbarining shu 
yil 21-fevraldagi “Oʻzbekiston — 2030” 
strategiyasini “Yoshlar va biznesni qoʻllab-
quvvatlash yili”da amalga oshirishga oid 
davlat dasturi toʻgʻrisida”gi farmonida 
mazkur muammolarni bartaraf etish yoʻllari 
belgilab berildi. Unga binoan, 1-martdan 
boshlab Toshkent shahrida yuk tashish uchun 
moʻljallangan, ruxsat etilgan toʻla vazni 10 
tonnadan yuqori boʻlgan N2, N3 va O4 toifalariga 
kiruvchi avtotransport vositalarining harakati 
tigʻiz vaqt oraliqlarida taqiqlanadigan boʻldi. 
N2 toifasiga — toʻla vazni 3,5 tonnadan yuqori, 
lekin 12 tonnadan koʻp boʻlmagan, N3 toifasiga 
— toʻla vazni 12 tonnadan yuqori yuklarni 
tashishga moʻljallangan transport vositalari, O4 
toifasiga — toʻla vazni 10 tonnadan oshadigan 
tirkamalar kiradi.

Davlat dasturida 2030-yilga qadar Toshkent 
va Nukus shaharlari, viloyatlar markazlarida 
“EURO-5” va undan yuqori standartlarga 
muvofiq boʻlmagan avtomashinalardan 
foydalanish bosqichma-bosqich cheklanishi 
koʻzda tutilgan. 

“Yangi Oʻzbekiston” gazetasi keng 
jamoatchilikni tashvishga solayotgan 
ekologik muammolarni tahlil qilishga alohida 
eʼtibor qaratib keladi. Yashillikni asrash va 
koʻpaytirish, iqlim oʻzgarishlariga qarshi 
kurash, ekologik xavfsizlik talablariga javob 
bermaydigan avtotransport vositalaridan 
chiqayotgan zararli gazlar va yoʻllardagi 
tirbandliklarni bartaraf etish, jamoat 
transportini rivojlantirish, “Avtomobilsiz 
kun”  kabi tadbirlarni yoʻlga qoʻyish borasida 

koʻtarilgan dolzarb masalalar ana shunday mavzular sirasiga kiradi.

Abdurauf QORJOVOV, 
sharhlovchi

Maʼlumki, Oliy Majlis Spikeri oʻrinbosari 
va deputatlar tomonidan avtomobillarni 
hashamatga aylantirish taklif etilib, ularga 
xizmat koʻrsatish, raqam olish narxlarini 
keskin oshirish ilgari surilgan edi. Bunga misol 
tariqasida bir qator davlatlarda qoʻllanilayotgan 
tajribalar keltirildi. 

Xususan, Xitoyda JST talablari asosida 
avtomobildan foydalanish bilan bogʻliq 
xizmatlar juda qimmat turadi. Bundan tashqari, 
Pekinda avtomobillarga davlat raqami olish 
jarayoni murakkab qilib qoʻyilgan. Yaʼni 
raqamni sotib olish uchun lotereyada ishtirok 
etish yoki yillar davomida kutishga toʻgʻri 
keladi. Yoxud auksionda qatnashib, 100 ming 
yuan va undan yuqori (13,8 ming dollar) 
toʻlovni amalga oshirish kerak. Ammo buning 
uchun ham talablar bor: Pekinda soʻnggi besh 
yil davomida yashash, soliq toʻlash, ijtimoiy 
sugʻurtaga ega boʻlish kerak va hokazo. Shahar 
maʼmuriyati 2023-yilda 100 mingta davlat 
raqamini chiqarishga qaror qilgan boʻlsa, 
shundan 70 mingtasi elektromobillar uchun 
berilgan. Elektr va gibrid transport vositalari 
uchun “yashil” davlat raqamlarini bepul olish 
mumkin.

Oʻzbekiston Respublikasi Ichki ishlar 
vazirligi matbuot xizmatining xabar berishicha, 
1-apreldan boshlab yurtimizda ham ekologik 
xavfsizlikni taʼminlash, yashil energetikani 
qoʻllab-quvvatlash, atrof-muhitni muhofaza 
qilish boʻyicha amalga oshirilayotgan chora-
tadbirlardan kelib chiqib, elektromobillarni 
roʻyxatdan oʻtkazish narxiga imtiyozlar 
berilyapti. Yaʼni endilikda elektromobillar, 

mototransport va avto transport vositalari 
tirkamalarini roʻyxatdan oʻtkazish va qayta 
roʻyxatdan oʻtkazish uchun —  bazaviy 
hisoblash miqdorining 1,5 barobari miqdorida 
— 510 ming soʻm toʻlov belgilanmoqda. 

Hisob-kitoblarga qaraganda, 2023-yilning 
aprel-dekabr oylarida 1 million 340 ming 

dona avtomobil oldi-sotdisi qayd etilgan va bu 
budjetga 45,5 milliard soʻmdan ziyod daromad 
keltirgan. Xuddi shu surʼat saqlanib qolsa, 
2024-yilning qolgan oylarida daromad 3 trillion 
soʻmdan oshadi.

Endi oʻtgan hafta koʻpchilikning diqqat 
markazida boʻlgan “Avtomobilsiz kun” 
tadbirining qanday oʻtgani haqida. Davlat 
dasturida keng jamoatchilik vakillarining 
ekologiyaga avtomobillardan chiqindi gazlar 
taʼsirini kamaytirish maqsadida Toshkent 
shahrida oyning bir ish kunida transport 
harakatlanishini qisqartirishga qaratilgan 
“Avtomobilsiz kun” tadbirini amalga oshirish 
toʻgʻrisidagi taklifi maʼqullanib, binosi 
poytaxtda joylashgan barcha respublika va 
hududiy ijro etuvchi organlarning rahbarlari 
va xodimlari jamoat transportida ish joyiga 
kelishi orqali aholiga namuna koʻrsatishiga 
urgʻu berilgan. Ekologiya, atrof-muhitni 
muhofaza qilish va iqlim oʻzgarishi hamda 
Transport vazirliklari va Toshkent shahar 
hokimligi  uning toʻliq, sifatli, soʻzsiz 
bajarilishi uchun masʼul etib belgilangan.

Oʻtgan hafta juma kuni mazkur aksiyaning 
dastlabki tadbiri oʻtkazildi. Koʻplab vazirlik 
va idoralar rahbarlari xizmat avtomobillarini 
qantarib qoʻyib, ishga jamoat transportida, 
velosipedda yoki piyoda bordi. 

— Toshkent shahrida rejalashtirilgan tadbir 
doirasida davlat idoralarining rahbarlari va 
xodimlari jamoat transportidan foydalanishi 
orqali oyda bir kun davomida shaharda 
yuradigan avtotransport vositalari soni oʻrtacha 
200 ming, 22-25 foizga kamayadi, — dedi 
 Ekologiya, atrof-muhitni muhofaza qilish va 

iqlim oʻzgarishi vaziri Aziz Abduhakimov. — 
Natijada atmosfera havosiga avtomobillardan 
zararli tashlamalar ham 22-25 foiz, oʻrtacha 
580 tonnaga qisqaradi hamda shahar ichidagi 
tirbandliklar kamayishiga erishiladi.

Oʻzi, umuman, “Avtomobilsiz kun”, “Yer 
soati”, “Zero Waste Day” kabi aksiyalarni 
oʻtkazish odatga aylanib borsa va bu oila yoki 
jamoa davrasida keng targʻib qilinsa, ekologik 
madaniyat oshib, koʻzlagan maqsadga erishamiz. 
Bunda, albatta, ommaviy axborot vositalarining 
oʻrni katta.

Haqiqatan, tadbir davomida hamkasblarimiz 
faol va kuyinchaklik bilan ishladi. Fikrimizcha, 
mutasaddilarga “Avtomobilsiz kun”ga 
tayyorgarlik koʻrish va oʻtkazishda xuddi 
shunday yondashuvlar yetishmadi. Avvalgi 
xatolar takrorlanib, tadbirni eʼlon qilsak 
boʻldi, hammasi oʻz-oʻzidan hayotga tatbiq 
boʻlaveradi, degan holat yana takrorlandi. 
Ommaviy axborot vositalari, koʻcha-koʻy va 
maydonlarga oʻrnatilgan reklama monitorlarida 
aksiya oldidan keng miqyosda targʻibot ishlari 
olib borilmadi. Uning ahamiyatiga doir maxsus 
ijtimoiy reklamalar koʻzga tashlanmadi.

Vazirlar Mahkamasining qaroriga binoan, 
endilikda “Avtomobilsiz kun” tadbiri har oyning 
oxirgi haftasi chorshanba kuni muntazam 
oʻtkazilishi belgilandi. Agar bayramlar shu 
kunga toʻgʻri kelib qolsa, keyingi kunga 
koʻchiriladigan boʻldi. 

Inson qadri uchun

ISHLAYMAN DEGANGA IMKON KO‘P
Amudaryo tumanidagi Chordara mahallasida yashovchi Shokir 
Nurullayev 2014-yilda baxtsiz hodisa tufayli bir oyogʻidan ayrilgan. 
Ikki farzandning otasi. Oilasini boqish, farzandlarini hech kimdan 
kam qilmay tarbiyalash tashvishi bilan yashaydi. Shuning uchun 
kredit evaziga elektromototsikl sotib olib, yuk tashish xizmati bilan 
shugʻullana boshladi. 

10-yil bolalarga dars berdi. Taqdir ekan, 
kasal boʻlib, toʻshakka mixlanib qoldi. Biroq 
tushkunlikka tushmadi. Intiluvchan Baxtiyor 
asta-sekin oyoqqa tura boshladi. 

— 2020-yilda insult boʻlib qoldim. Bir yil 
oʻrnimdan tura olmadim. Bir qoʻl, bir  oyogʻim 
ishlamay qoldi. Davolanishlar tufayli asta-sekin 
yura boshladim, — deydi Baxtiyor Boynazarov. 
— Oldinlari temirdan har xil buyumlar yasardim. 
Uyda bekor oʻtirishni xohlamadim. Bir qoʻlda 
payvand qilishni oʻrgandim. Harakat qilganim 
sari oʻzimni yaxshi sezyapman. Hozir ikki 
ukam bilan birga temirchilik ustaxonasi tashkil 

etganmiz. 
Baxtiyor Boynazarov birinchi guruh nogironi 

edi. Tinimsiz harakati, oldinga intilishi, hayotni 
sevishi uni oyoqqa turgʻazdi. 

Bugun “mahalla yettiligi” tomonidan 

joylarda aholining band boʻlmagan qatlamini har 
tomonlama qoʻllab-quvvatlash boʻyicha tizimli 
ishlar olib borilmoqda.

Xususan, Amudaryo tumanidagi Oq oltin 
ovulida faoliyat yuritayotgan  xotin-qizlar faoli 
Mohira Yoqubova hududdagi ishsiz ayollar hayot 
tarzining oʻzgarishida jonbozlik koʻrsatmoqda.

Ushbu mahallada istiqomat qiluvchi yosh 

oila bekasi, ikki farzandning onasi Muyassar 
Saparboyeva Mohira opaning yordami bilan 
tikuvchilikni yoʻlga qoʻydi.

— Muyassarning bichish-tikishga uquvi 
borligini bilardim. Oʻtgan yili unga kredit asosida 
koʻp funksiyali tikuv mashinalari olishiga 
yordam berdik, — deydi Mohira Yoqubova. — 
Shuningdek, Muyassar hududimizdagi “Tamara 
Textil” korxonasida oʻqib, kasb-hunar oʻrgandi, 
tikuvchilik boʻyicha bilimini yanada boyitdi. 
Ayni paytda u uyida farzandlari parvarishi 

hamda uy yumushlari bilan birga tikuvchilik 

orqasidan yaxshigina daromad topmoqda. 
Bular orolboʻyilik zamondoshlarimiz 

tajribasidan bir shingil. Mayli, u nogiron, mayli, 
u sogʻ boʻlsin, “Qalovini topsang, qor yogʻar” 
deganlaridek, har kim imkonini topib, hayotda 
oʻz orzu-maqsadiga yetishishi mumkin ekan. 
Eng muhimi, barchaga teng imkoniyat yaratilishi 
tufayli aholi bandligi oshib, turmushi farovon 
boʻlmoqda. 

Minajatdin QUTLIMURATOV, 
“Yangi Oʻzbekiston” muxbiri 

Yana bir hamyurtimiz Ravshanbek 
Matmuratovning taqdiri ham Shokir 
Nurullayevnikiga oʻxshash. Lekin u oʻzini taqdir 
hukmiga tashlab qoʻymagan.

— Oʻzimni aslo nogirondek his qilmayman. 
Tadbirkorlik qilib, yaxshigina daromad 
topyapman. Muhimi, halol mehnatim bilan 
roʻzgʻor tebratyapman, — deydi Ravshanbek 
Matmuratov.

Ijtimoiy himoyaga muhtoj, nogironligi 
boʻlishiga qaramay, hayotda sogʻlom insonlar 
singari oldinga intilayotgan, oʻz oilasini, ota-
onasi va farzandlarini moddiy taʼminlashga 

harakat qilayotgan, bugungi kuniga shukrona 
keltirib, yaratilayotgan imkoniyatlardan 
unumli foydalanayotgan, oʻzgalarga namuna 
boʻlayotgan bunday yurtdoshlarimiz koʻp.

Oramizda ana shunday imkoniyati 

cheklangan boʻlishiga qaramasdan, oʻzini aslo 
ijtimoiy himoyaga muhtoj deb his etmaydigan, 
hayotni sevuvchi, har bir kuniga shukrona 
qiluvchi insonlarni koʻrib, beixtiyor hayotga 
muhabbatingiz ortishi turgan gap.

Qonlikoʻl tumanidagi “Navroʻz” ovul 
fuqarolar yigʻinida istiqomat qiluvchi Baxtiyor 
Boynazarovning asli kasbi oʻqituvchi. Maktabda 

Hududlardagi “yashil” 
oʻzgarishlar

Joriy yil 30-mart kuni Vazirlar Mahkamasining 
“Atmosfera havosiga transport vositalarining 
salbiy taʼsirini kamaytirish boʻyicha chora-
tadbirlar toʻgʻrisida” gi qarori eʼlon qilindi. Unga 
muvofiq, 2024-yil 1-iyundan boshlab barcha 
toifalardagi avtomototransport vositalaridan 
ifloslantiruvchi moddalar tashlamalarining 
atmosfera havosiga zararli taʼsiri boʻyicha yoʻl 
qoʻyiladigan normativlarga mosligini nazorat 
qilish boʻyicha “Ekologik transport” tizimi 
bosqichma-bosqich joriy etiladi. 

Gazetamizda ham ushbu mavzuga doir 
tahlillarda poytaxtimizdagi ekologik vaziyatdan 
kelib chiqqan holda, shahar hududi uch toifaga 
ajratilishi, transport vositalarining havoga 
chiqarayotgan zararli moddalari darajasiga 
koʻra, ularga yorliq yopishtirilishi, rangiga qarab, 
ayrim ekologik hududlarga kirish bosqichma-
bosqich cheklanishi kutilayotgani keng yoritildi.

Buning uchun butun shahar boʻylab 
havoning ifloslanish darajasini oʻlchovchi 
datchiklar oʻrnatiladi. Ular poytaxtning 
ekologik xaritasini shakllantirish imkonini 
beradi. Joriy ekologik vaziyatdan kelib chiqib, 
shahar bir nechta ekologik hududga ajratiladi va 
transport vositalarining havoga chiqarayotgan 
zararli moddalari darajasiga koʻra, yaʼni stiker 
rangiga qarab, ayrim ekologik hududlarga 
kirishni bosqichma-bosqich cheklash taklif 
etilmoqda. Bunda ekologik hududlarga ruxsat 
etilmagan transport vositalarining kirishi 
avtomatlashtirilgan holda nazorat qilinadi. 
Masalan, “yashil” hududlarga faqat “yashil” 
yorliqli avtomobillar kirishi mumkin boʻladi.

Xabaringiz bor, shu yil 5-mart kuni 
Prezidentimizga avtotransport vositalarining 
zararli tashlanmalari bilan bogʻliq ekologik 
muammolarni bartaraf etish maqsadida Mirobod 

tumani Fayzobod mahallasida joylashgan 
yangi uslubda ishlovchi zamonaviy diagnostika 
markazi faoliyati haqida axborot berilgan edi.

Markazda avtomobildan chiqayotgan 
zararli moddalar miqdori tekshiriladi va uning 
natijasidan kelib chiqib, RFID chip oʻrnatilgan 
“qizil”, “sariq” yoki “yashil” yorliq (stiker)ni 
mashinaning old oynasiga yopishtirish ishlari 
ham amalga oshiriladi.

Ushbu tizim toʻlaqonli ishlashi uchun 
mamlakatimiz boʻylab 100 ga yaqin havoni 
monitoring qilish avtomatik stansiyalari 
oʻrnatilishi, transport vositalarining atmosferaga 
chiqarayotgan zarari darajasini baholash uchun 
84 ta roʻyxatga olish-diagnostika markazlari, 
shuningdek, Yoʻl harakati xavfsizligi xizmatining 
216 ta hududiy tuman boʻlinmalarini zamonaviy 
diagnostika uskunalari bilan jihozlash 
rejalashtirilayotgani bildirildi.

— Vazirlar Mahkamasining qarori bilan 
joriy etilayotgan “Ekologik transport” tizimi 
shu yil 1-iyundan boshlab barcha toifadagi 
transport vositalaridan ifloslantiruvchi moddalar 
tashlamalarining atmosferaga zararli taʼsiri 
boʻyicha yoʻl qoʻyiladigan normativlarga 
mosligini nazorat qilish boʻyicha tatbiq 
etiladi, — deydi huquqshunos-ekspert Shokir 
Toshqulov. — Hududlar atmosfera havosi bilan 
bogʻliq real ekologik holatdan kelib chiqib, 
“toza”, “oʻrta” va “zararli” ekologik zonalarga 
ajratib boriladi. Transport vositalariga ularning 
diagnostikasiga qarab, “yashil”, “sariq” va 
“qizil” stikerlar beriladi. Ekologik toifasi hudud 
holatiga muvofiq boʻlmagan avtomobillarga 
nisbatan kompensatsiya toʻlovlari joriy etiladi 
yoxud ulardan tegishli ekologik hududlarda 
foydalanish cheklanadi yoki taqiqlanadi. 
Undirilgan jarima toʻlovlari esa ekologik holatni 
yaxshilashga yoʻnaltiriladi.

“Ekologik transport” tizimi birinchi bosqichda 
(2024-2026-yillar) Toshkent shahrida, ikkinchi 
bosqichda (2026-2028-yillar) Nukus shahri 
va viloyatlar markazlarida hamda zaruratga 
koʻra, alohida ekologik hududlarda (sayyohlik 
markazi, tabiat qoʻriqxonasi, sogʻlomlashtirish 
hamda dam olish maskanlari va boshqalar), 
uchinchi bosqichda (2028-2030-yillar) boshqa 
barcha joylarda tatbiq etiladi.

Dastlabki bosqichda elektromobil va 
elektromototsikllar hamda ishlab chiqarilganiga 
uch yildan oshmagan boshqa turdagi transport 
vositalariga ularning egalari tomonidan onlayn 
axborot tizimlari orqali yuborilgan murojaatlar 
asosida real vaqt rejimida “yashil” ekologik 
toifasiga mansub stikerlar mazkur xizmatlar 
uchun alohida toʻlov undirilmasdan, diagnostik 
tekshiruvsiz beriladi va pochta orqali 
yuboriladi.

Barcha avtotransport vositalariga stikerlar 
2027-yil 1-yanvarga qadar Toshkent shahrida, 
2029-yil 1-yanvargacha Nukus shahri va 
viloyatlar markazlarida hamda alohida ekologik 
zonalarda, 2031-yil 1-yanvarga qadar boshqa 
barcha hududlarda berilishi rejalashtirilmoqda.

Ekologik stikerlar uchun hech qanaqa toʻlov 
talab qilinmaydi, bepul beriladi. Hududlardagi 
ekologik zonalar chegaralarini belgilash 
hamda ularni oʻzgartirish Qoraqalpogʻiston 
Respublikasi Vazirlar Kengashi, Toshkent 
shahar va viloyatlar hokimliklari tomonidan 
Ekologiya, atrof-muhitni muhofaza qilish va 
iqlim oʻzgarishi vazirligi taklifiga asosan amalga 
oshiriladi.

Qarorda aholiga “zararli” toifadagi 
transport vositalarini “toza” toifadagi transport 
vositalariga, yaʼni eskilarini yangilariga 
almashtirish uchun subsidiya berish tizimi joriy 
etilishi ham koʻzda tutilgan. Iqtisodiyot va 
moliya vazirligi bir oy muddatda mazkur tizimni 
joriy etish hamda atmosfera havosini muhofaza 
qilish va ifloslanishining oldini olishga 
qaratilgan zamonaviy yondashuvga asoslangan 
chora-tadbirlarni moliyalashtirish boʻyicha 
Vazirlar Mahkamasiga taklif kiritadi.

Ekologiya, atrof-muhitni muhofaza qilish 
va iqlim oʻzgarishi vaziri Toshkent shahrining 
oʻzida idoralar rahbarlari va xodimlari oyda 
bir kun davomida jamoat transportidan 
foydalanishi orqali shaharda avtomobillarning 
atmosferaga zararli tashlamalari 22-25 foiz, 
oʻrtacha 580 tonnaga qisqarishini, tirbandliklar 
kamayishiga erishilishini qayd etgan edi. 
Tabiiyki, “Ekologik transport” tizimining 
kelgusida butun mamlakat boʻylab tatbiq 
etilishi hududlar “yashil”ligini taʼminlashga, 
har bir kishining toza havodan nafas olib, 
sogʻlom va uzoq umr koʻrish imkoniyatini 
oshirishga xizmat qiladi.

SALMOQLI QADAMLAR 
natijadorlikni ta’minlaydi



ILM-FAN ODIMLARI

Bugun yoshlarning aksariyati axborot texnologiyalari sohasida ishlashni xohlayapti. 
Sababi, ushbu kasb egalariga talab ham, ular topadigan daromad ham yuqori. Imkoniyatlari keng. Makon va 

masofa tanlamaydi. Unda vaqtdan unumli foydalanish imkoni bor. Dunyo bozorida esa aql mahsulotlari eksporti 
hajmi tobora ortib bormoqda.

2024-yil 4-aprel, 67-son

Oʻlkamizda bu yil koʻklam fayzli boshlan-
yapti. Dala-dashtni zumrad gilam qoplab, 
boychechak va qoqigullar unga ajib tasvirlar 

bitdi. Daraxtlar kurtaklab, gulga kira boshladi. 
Demak, hademay bogʻ-rogʻlar yashillikka 
burkanadi.

Maktabdan bir oz kech qaytgan Zarifjonning 
yosh nihollarni koʻtarib kelganini koʻrgan bobosi 

Kundalik ehtiyojimiz uchun 
foydalanayotgan elektron qurilmalarga 
bir eʼtibor bering. Ulardagi imkoniyatlar 
nafaqat oy, balki hafta, kun sayin yangilanib, 

takomillashib borayotir. Bunday texnologiyalar 
axborotlashgan jamiyat negizini tashkil 
etib, kishilarning ogʻirini yengil, uzogʻini 
yaqin qilmoqda. Inson esa yangilikka oʻch. 
Shu omilning oʻzini inobatga olib ham 
aytish mumkinki, axborot texnologiyalari 
mutaxassislari — kelajak egalari.

Jahon iqtisodiy forumi (WEF) hisob-
kitoblariga koʻra, 2025-yilga kelib, 
odamlar va mashinalar oʻrtasidagi 
mehnat taqsimoti 85 million ish oʻrni 
yoʻqotilishiga olib kelishi, shu bilan 
birga, odamlar, mashinalar va algoritmlar 
oʻrtasidagi yangi mehnat taqsimotiga 
moslashgan 97 million yangi kasb paydo 
boʻlishi mumkin. Bundan koʻrinadiki, 
IT mutaxassiclar tayyorlashga eʼtibor 
qaratgan davlatning oshigʻi olchi, 
fuqarolari ishli, daromadli boʻladi. 

H
ozir oʻn nafar yoshdan biri axborot texnologiyalari boʻyicha 
mutaxassis boʻlishini aytadi. Boisi, mazkur soha bugun jadal 

rivojlanmoqda va buning ortidan mutaxassislarga talab ortib 
bormoqda. Oddiy aytganda, taraqqiy etgan texnologiya kelajak 
kasblariga yoʻl ochib beryapti. 

Baxtiyor MAHKAMOV, 
iqtisodiyot fanlari 
doktori, professor

Mamlakatimizda bu yoʻnalishdagi 
ishlar koʻlami jadal kengaymoqda. Axborot 
texnologiyalari sohasida kadrlar tayyorlashda 
davlat oliy oʻquv yurtlari qatorida xususiy 

sektorning faolligi ham sezilarli darajada 
oshdi. Natijada kompyuter ustasi, dizayner, 
dasturchi, loyihachi, veb-adminis trator, 
blokcheyn muhandisi, menejer, bloger singari 
oʻnlab yangi kasblar paydo boʻldi va hozir 
ularda millionlab odamlar mehnat qilmoqda. 
IT sohaga qiziquvchi mutaxassislar mazkur 
yoʻnalishdagi ayrim kasblarni oʻrganish 
uchun qancha vaqt ketishini ham hisoblab 
chiqqan. Xususan, bundan bir muncha 
muddat oldin, aniqrogʻi, pandemiyadan soʻng 
“ManpowerGroup” kompaniyasi tomonidan 
eng koʻp talab qilinayotgan kasblarning TOP-
5 talik roʻyxatida IT va Data (maʼlumotlar) 
soha mutaxassislari yetakchilik qilayotgani 
maʼlum boʻlgandi. Keyingi oʻrinlarda savdo 
va marketing, operatsiyalar va logistika, 
tovar va xizmatlar ishlab chiqarish hamda 
mijozlar bilan ishlash, front-ofis boʻyicha 
mutaxassisliklar keltirilgan. Shu bilan 
birga, tadqiqot xulosasida global miqyosda 
“iqtidorlar tanqisligi” (talent shortage) ortgani 
ham aytilgan. Yaʼni soʻrovnomada ishtirok 
etgan ish beruvchilarning 75 foizi boʻsh ish 
oʻrinlarini toʻldirishda qiyinchiliklarga duch 
kelayotganini maʼlum qilgan.

Shu nuqtayi nazardan, endilikda 
mutaxassislar tayyorlovchi oliy oʻquv yurtlari 
oldiga qoʻyilayotgan talab ham yuqori boʻlib 
boraveradi. Ular uchun bilimli va malakali 
kadr tayyorlashdan tashqari, oʻquv jarayonini 
zamonaviy mehnat bozori chaqiriqlariga 
munosib yangilab borish ham asosiy masalaga 
aylanadi.  

Bu borada qanchalik faolmiz?
Oʻquv dargohimiz aynan shu sohaga 

ixtisoslashtirilgan. Demak, bu borada 
masʼuliyat hissi bizda yanada yuqori boʻlishi 

kerak. Muhammad al-Xorazmiy nomidagi 
Toshkent axborot texnologiyalari universiteti  
va uning hududiy filiallarida bugungi kunda 
934 nafar professor-oʻqituvchi mehnat 
qilmoqda.  

Oʻtgan yili universitetimiz va uning 
hududiy filiallari respublika oliy taʼlim 
muassasalari milliy reytingida 13-oʻrinni, 
texnika yoʻnalishidagi oʻquv dargohlari orasida 
7-oʻrinni, professor-oʻqituvchilarining ilmiy 
tadqiqot faoliyati natijalari asosida olingan 

mablagʻ koʻrsatkichi boʻyicha 3-oʻrinni 
egalladi. Xususan, universitet va uning 
hududiy filiallarida 104 ta ilmiy tadqiqot ishi 
bajarilgan boʻlib, ularni moliyalashtirish hajmi 
18 milliard 773 million soʻmni tashkil etdi. 
Davlat dasturlari doirasida bajarilayotgan 
ilmiy tadqiqot ishlarining 2 tasi fundamental, 4 
tasi amaliy, 8 tasi innovatsion, 2 tasi qoʻshma 
xalqaro loyiha hisoblansa, qolganini xoʻjalik 
shartnomalari tashkil etadi. Shuningdek, bir 
yil mobaynida umumiy qiymati 1 milliard 375 
million soʻmlik 10 dan ortiq dasturiy mahsulot 
va xizmatlar orqali tijoratlashtirish ishlari 
amalga oshirilgan.

2023-yilda QS xalqaro reyting tashkiloti 
tomonidan “QS Stars” nominatsiyasi 
boʻyicha oʻtkazilgan audit tekshiruviga koʻra, 

oʻquv muassasamiz 4 yulduzli universitet 
maqomiga ega boʻldi. Bunda universitet taʼlim, 
bitiruvchilarning ishga joylashishi, masofaviy 
taʼlim va inklyuzivlik mezonlari boʻyicha aʼlo 
darajada deb baholangan.

Shu bilan birga, QS agentligi sarhisoblarida 
oliy oʻquv yurtimiz oʻtgan yili oʻtkazilgan 
“QS Asia university rankings” nominatsiyasi 
boʻyicha ilk bor 2024-yilgi reytingda Osiyo 
universitetlari orasida 651-700-oʻrinni, 
Markaziy Osiyo oliy oʻquv dargohlari ichida 

38-oʻrinni va Oʻzbekiston OTMlari orasida 
6-oʻrinni egalladi.

Qolaversa, “UI Green Metric World 
University Ranking” xalqaro reytingida TOP-
1000 talik universitetlar roʻyxatidan joy oldi. 

TATU va hududiy filiallari 57 davlatning 
107 ta universiteti, 7 ta ilmiy-tadqiqot markazi, 
20 ta tashkilot va kompaniyasi bilan jami 143 
ta oʻzaro hamkorlik shartnomasi, kelishuv va 
memorandum imzolagan. 2019-2023-yillarda 
Yevropa Ittifoqining “Erasmus+” dasturi 
doirasida umumiy qiymati 2,3 million yevrolik 
uchta loyiha ilk marta grantxolder sifatida 
amalga oshirildi. Hozirgi kunda “Erasmus+” 
dasturi doirasida umumiy qiymati  1,82 
million yevroga teng 9 ta loyiha roʻyobga 
chiqarilmoqda.

Janubiy Koreyaning KOICA tashkiloti 
koʻmagida universitet va uning filialida 3 
million dollar qiymatidagi “Integrallashgan 
axborot tizimini yaratish” investitsion 
loyihasi muvaffaqiyatli yakunlangan boʻlsa, 
2022-2027-yillarda jami 5 million dollarlik 
“Global IT biznes taʼlim dasturi hamda FabLab 
tashkil etish” grant loyihasi bajariladi.

Bundan tashqari, Yaponiyaning yetakchi IT 
kompaniyalaridan biri — “CAL.CO.Ltd” bilan 
talabalar uchun malaka oshirish va karyeralarini 
davom ettirish boʻyicha hamkorlik yoʻlga 
qoʻyildi. Bular, tabiiyki, ilm vakillarini yana 
marralarga ruhlantirmoqda. Oʻtgan yilning 
dekabr oyida Prezidentimiz tomonidan taʼsis 
etilgan “President Tech Award” tanlovida 
qatnashgan 5 ta jamoa startap loyihalari 
bilan umumiy qiymati 380 ming dollarlik 
mablagʻni qoʻlga kiritgani, oxirgi ikki yilda 
bitiruvchilarning 200 nafari oʻz tadbirkorligini 
(oʻz mutaxassisligi va boshqa yoʻnalishlarda) 
yoʻlga qoʻygani shundan dalolat beradi. Hozir 
xorijning mashhur kompaniyalarida faoliyat 
yuritayotgan bitiruvchilarimiz ham bor. 
Xususan, ular AQSHning Google, Amazon, 
Analog Devices, EPAM, Buyuk Britaniyaning 
Zenith Ai, Janubiy Koreyaning SMARTC&S.
co.kr va CenterPrime, Shvetsiyaning 
Zuccotech, Niderlandiyaning Booking.com 
singari dunyoga mashhur kompaniyalarida 
mehnat qilyapti.

Sharoitga yarasha harakat 
boʻlishi kerak

Joriy yil 22-fevralda Prezidentimiz  IT 
xizmatlar infratuzilmasi va eksportini 
rivojlantirishga oid takliflar taqdimoti bilan 

tanishdi. Eʼtiborga molik jihati, bu haqda oʻtgan 
yilning dekabr oyida boʻlgan videoselektor 
yigʻilishida topshiriq berilgan edi. Shuning 
oʻziyoq Oʻzbekistonda mazkur sohaga eʼtibor 
muntazamlik kasb etayotganini anglatadi va bu 
davr talabi. Negaki, yuqorida aytganimizdek, 
axborot texnologiyalarida kelajak aks etmoqda. 
Taraqqiyot shunga monand kechmoqda. 

Taqdimotda hozir IT-park rezidentlari 
soni 1700 taga yetib, 26 ming xodim faoliyat 
koʻrsatayotgani, “Oʻzbekiston — 2030” 
strategiyasida rezidentlar sonini 10 barobar 
oshirib, ulardagi ish oʻrinlarini 100 mingtaga 
yetkazish, sohada eksport hajmini 5 milliard 
dollarga olib chiqish belgilangani alohida 
taʼkidlandi. Shu maqsadda hududlarga IT 
eksportchi tashkilotlarni keng jalb qilishga 
qaratilgan “Zero Risk” dasturini qoʻllash 
taklif etildi. Bu dasturda ishtirok etuvchi 
korxonalarga IT-park tavsiyanomasi asosida 
boʻsh turgan davlat binolari 1 yilgacha 
muddatga tekin foydalanishga berilishi aytildi. 

Mahalliy IT kompaniyalarni xalqaro miq-
yosga olib chiqish boʻyicha “Local to Global” 
loyihasi amalga oshirilib, ularning jahon 
bozoriga chiqishi, xalqaro koʻrgazmalarda 
qatnashishi, xorijiy ekspertlarni taklif etishida 
xarajatlarning 50 foizgacha qismi qoplab 
beriladi.

Endi maqola avvalidagi fikrga qaytsak: 
bugun yoshlarning aksariyati axborot 
texnologiyalari sohasida ishlashni xohlayapti. 
Sababi, ushbu kasb egalariga talab ham, ular 
topadigan daromad ham yuqori. Imkoniyatlari 
keng. Makon va masofa tanlamaydi. Unda 
vaqtdan unumli foydalanish imkoni bor. Dunyo 
bozorida esa aql mahsulotlari eksporti hajmi 
tobora ortib bormoqda. Bugun IT isteʼdodlarni 
bir joyga jamlayapti. Innovatsiyalarni joriy 
etish uchun ularga imkoniyat beryapti. 
Soha real daromad manbaiga aylanmoqda. 
Shunday ekan, nima uchun undan samarali 
foydalanmaslik kerak?!

Oʻzbekistonning bu borada imkoniyati 
katta. Chunki bizda yoshlar soni juda koʻp. 
2000-yillarda Oʻzbekistonda yuzga yaqin IT 
mutaxassis boʻlgan boʻlsa, bugungi kunda 50 
mingdan oshgani,  2030-yilga borib, ular sonini 
bir millionga yetkazish boʻyicha keng koʻlamli 
vazifalar qoʻyilgani harakatlarni amaliyotga 
koʻchirishga kuchli turtki beradi. 

Tashabbus 

MAKTAB QO‘SHIMCHA DAROMAD TOPMOQDA 
Oʻquvchilarni bilim olishga ruhlantirishda oʻziga xos yondashuv   

Xalqimizda “Hamal kirdi — amal kirdi” degan hikmatli ibora bor. 
Buning maʼnosi shuki, ushbu oyda butun borliq uygʻonadi, dov-daraxtlar 
tanasiga suv yuguradi. Ayni paytda yerga qadalgan nihollar zamindan 
quvvat olib, barg yozadi, tuproq ostida qolgan urugʻ ildiz otib, palak 
yoyadi. Shu bois, dehqon ekin-tikin ishlarini hamal kirgandan soʻng 
boshlaydi. Bogʻbon nihol oʻtqazish, yangi bogʻlar yaratish payida boʻladi. 
Chorvador esa suruvlarini qir-adirga haydaydi. 

unga savol nazari bilan boqdi. Nihollarga bir 
qarab olgan Zarifjon oʻzicha gʻururlanib qoʻydi.

— Ustozimiz berib yubordi, — dedi 
maqtangan kishi boʻlib.

— Maktabdagi oʻqituvchingmi? Nega, 
sotishdimi? — deya bobosi koʻchatlarni birma-
bir olib qararkan, hayratini yashirolmadi. 

— Yoʻq, yuqori sinf oʻquvchilarining har 

biriga 10 tupdan tarqatishdi. Aytishdiki, bu bepul 
sovgʻa. Faqat hovlimizga ekishimiz kerak ekan.

— Ey, baraka topishsin. Juda soz, unda 
belkurakni olib kel. Bularni vaqtida ekish 
kerak. Hozir hamal. Bu oyda yerga suqilgan har 
novda amal olmay qolmaydi. Bir oz kechikib 
eksang, foydasiz boʻladi. Ayni damda zamin 
uygʻonmoqda. Koʻp qatori biz ham yerga daraxt 
ekaylik.   

Bobo oʻzi bosh boʻlib boʻsh yotgan joylardan 
chuqur kovlab, nihollarni oʻtqaza boshladi. 
Shu jarayonda keksa hamroh yosh oʻspiringa 
daraxt ekish sirlarini oʻrgatib, har bir ekilgan 
nihol kelgusida inson uchun, atrof-muhit uchun 
qanchalik katta foyda keltirishi haqida soʻzlab 
berdi. Shuningdek, daraxtlarni asrash lozimligi, 
buni koʻklatib, hosilga kiritish katta savob 
ekanini uqtirdi. Mevali koʻchatlarni tomorqaga 
ekib boʻlishgach, manzaralisini koʻchaga olib 
chiqishdi. Yoʻl chetida boʻsh turgan yerga ekishni 
boshlasharkan, Zarifjon bobosini savolga tutdi.

— Bu yer bizga qarashli emas-ku, nega 
koʻcha chetiga ekyapmiz? 

Nabirasining bu savoliga nima deb javob 

berishni bir zum oʻylab olgan bobo dedi:
— Bir kunlik vaqtingning qanchasi uyda 

oʻtadi, shuni bilasanmi? 
— Maktabga boraman, undan soʻng 

mashgʻulotda boʻlaman. Kechga tomon 
stadionda futbol oʻynaymiz...  Faqat tunda uyda 
boʻlarkanman.

— Ana, koʻrdingmi? Demak, birgina 
yashaydigan hovlimiz emas, butun mahalla, 
shahar va mamlakat barchamizniki ekan. 
Shunday boʻlgach, uni asrash, yashil hududga 
aylantirish, havosini musaffo qilish ham 
hammamizning ishimiz.  

Har bir oʻquvchiga 
oʻn tup koʻchat

Izlagan imkon topar deganlaridek, Koson 
tumanidagi 15-maktab jamoasi iqtidorli 
oʻquvchilarni ragʻbatlantirishning oʻziga 
xos yoʻlini topgan. Taʼlim maskani jamoasi 
faqatgina maosh bilan cheklanib qolmagan. 
Direktor boshchiligida tashabbus koʻrsatib, 
maktabning kattagina boʻsh turgan yeridan 
unumli foydalanishni maqsad qilib, harakat 
boshlanganiga ancha yillar boʻldi. Bugun uning 
natijasida yaxshigina daromad topish bilan 

birga, yurtimizni yashil hududga aylantirishga 
ham hissa qoʻshishmoqda.

— Dastlab koʻchat yetishtirishga bel 
bogʻlaganimizda maskanimizda bir gektardan 
ortiq boʻsh yer bor edi, — deydi maktab 
direktori Anvar Qosimov. — Buning ustiga 
yonginamizda suv oqadi. Shunday imkoniyatdan 
foydalanmaslik notoʻgʻri boʻladi, degan 
fikr bilan ishni boshlab yuborgandik. Avval 
bogʻbonlar bilan maslahatlashib, bu yerga 
qaysi nihol mosligiyu qaysisi chidamli ekanini 

aniqlab oldik. Qolaversa, xoʻjalik mudirimiz bu 
sohani juda yaxshi biladi. Xonadonida ham nihol 
yetishtirib, katta tajriba toʻplagan. U kishining 
malakasi biz uchun juda asqatdi.  Shundan 
soʻng ishni boshlab yubordik. Lekin oʻsha 
paytda bunchalik yaxshi natijaga erishib, koʻp 
daromad topishni oʻylamaganmiz. Koʻchatlar 
tayyor boʻlib, tevarak-atrofdagi mahallalarga, 
maktablarga sotishni boshlagach, unga ehtiyoj 
yuqoriligini angladik. Shundan soʻng ishga 
yanada jiddiy kirishdik. 

Boshida ikki sotixga ekkan boʻlsak, keyingi 

yildan koʻproq joydan foydalandik. Shunga 
yarasha samara bera boshladi. Har mavsumda 
sotilgan koʻchatlardan oʻrtacha 15 million 
soʻmga yaqin daromad olamiz. Uni oʻquv yili 
davomida ishchi-xizmatchilar, faol oʻqituvchilar 
va iqtidorli oʻquvchilarni ragʻbatlantirishga 
sarflaymiz. Bu mavsumda esa jamoamiz bilan 
birga tashabbus koʻrsatib, yettinchi sinfdan oʻn 
birinchi sinf oʻquvchilarigacha, oʻqituvchilaru 
ishchi-xizmatchilarimizning  har biriga oʻn 
donadan, jami ikki mingdan ziyod mevali va 
manzarali daraxt koʻchatlarini bepul tarqatdik. 
Shu qatorda “Obod xonadon — obod koʻcha 
— obod mahalla” loyihasi doirasida ish olib 

borilayotgan hududlarga ham bepul tarzda 

yetkazib berdik. 
Ayni paytda maktab hovlisiga kirgan 

kishining koʻzi quvnaydi. Bir qarich ham boʻsh 
yer qolmagan. Atrof yashillikka burkanib, bir 
tomoni gulzor, bir tomonida  katta bogʻ yaratilib, 
kichik oʻrmon hosil qilingan. Oʻquv binosi 
qurilganiga qariyb yarim asr boʻlsa-da, yangi 
bunyod etilgan kabi koʻrinishda. Buning siri 
ham aynan qoʻshimcha daromadda ekan. Yaʼni 
2016-yilda mukammal taʼmirlangan binoni 
shu holatda saqlash uchun ishlab topilayotgan 

qoʻshimcha mablagʻ evaziga har yili joriy taʼmir 
qilinadi. Bu esa mehnat ortidan kelayotgan 
sarmoya behuda sarflanmayotganidan dalolat 
beradi.

Mavsum davomida 
oʻttiz million soʻm

Koson tumani Sherbek qishlogʻida 
joylashgan 77-umumtaʼlim maktabi ham 

qoʻshimcha mablagʻ ishlab topishda namunali 
taʼlim maskanlaridan biri hisoblanadi. Bu 
yerda ham, asosan, koʻchat yetishtiriladi. 
Maktab rahbarining taʼkidlashicha, aynan 
shu yoʻnalishda ish boshlanganiga oʻn yildan 
oshibdi. Shu vaqtga qadar necha minglab 
manzarali daraxt nihollari buyurtma asosida 

xaridorlarga sotib kelinmoqda. Joriy yilda ham 
oʻn mingga yaqin koʻchatni savdoga chiqarish 
boshlangan. 

— Oʻtgan yili yigirma besh million soʻmdan 
ortiqroq daromad topgandik, — deydi maktab 
direktori Sanjar Eshonqulov. — Bu yil esa 
koʻproqni moʻljal qilib turibmiz. Hozirga qadar 
yetti million soʻmlikka yaqin nihol sotildi. Jami 
boʻlib oʻttiz milliondan oshsa kerak. Asosan, 
manzarali daraxt koʻchatlari yetishtirishni yoʻlga 
qoʻyganmiz. Bundan tashqari, mahallamizning 
ham asosiy “drayver”i koʻchatchilik. Katta-
kichik barcha shu ish bilan band. Biz xaridor 
izlab yurmaymiz. Joyning  oʻzida sotib 
yuboramiz. Maktabimizning ikki gektardan 
ziyod yer maydoni mavjud. Shuning yarmida 
manzarali daraxt nihollari yetishtiriladi. Endi 
mevali daraxt koʻchatlari yetishtirishni ham 
rejalashtirmoqdamiz.  

Maktab rahbarining soʻzlariga koʻra, 
olinayotgan daromad, asosan, taʼlim sifatini 
oshirishga yoʻnaltiriladi. Jumladan, oʻquvchilar 
biror tanlov yoki fan olimpiadasiga borishi kerak 

boʻlsa, shu mablagʻ hisobidan olib borilarkan. 
Yaxshi natijaga erishayotgan oʻqituvchilarga 
ham moddiy koʻmak berib kelinmoqda. Bundan 
tashqari, aʼlochi oʻquvchilar ragʻbatlantirilib, 
ota-onalari oldida eʼtirof etilishi bolalarning 
ilm olishga qiziqishini yanada oshirishga turtki 

boʻlmoqda. 
Darhaqiqat, har ikki maktabda taʼlim 

sifatini oshirish bilan birga hududdagi har bir 

qarich yerdan unumli foydalanishga jiddiy 

eʼtibor qaratilgan. Natijada daromad ortidan 
yoshlarni ilm olishga ruhlantirish hamda atrof-
muhitni yashil makonga aylantirishga katta 

hissa qoʻshilmoqda. Bu esa koʻplab taʼlim 
muassasalariga oʻrnak boʻlishi shubhasiz. 

Akbar RAHMONOV,
“Yangi Oʻzbekiston” muxbiri

TEXNOLOGIYA BUGUNNIKI, 
MUTAXASSIS KELAJAKNIKI

Oʻsha lahzalarda mendan baxtiyor odam yoʻq 
edi. Yoʻlakdan goʻyo men axtarib yurgan nur oʻtib 
ketgandek boʻldi. Chunki Ibrohim Gʻafurov bilan 
“Joziba” kitobi orqali maktabning yuqori sinfida 
oʻqib yurganimda gʻoyibona tanishgan edim. 
Bu kitobni Karmanadagi kitob doʻkonidan sotib 
olgandim. Doʻkon menga juda qadrdon edi. Hatto 
uni tez-tez tushlarimda koʻrib turardim. Tushlarimda 
dasta-dasta, uyum-uyum kitoblar orasida yurardim. 
Tushimda ham kitob izlardim. Shunday moʻjizalarga 
boy holat “Joziba”, soʻng Abdulla Oripovning 
“Ruhim” kitoblarini olganimda koʻproq sodir 
boʻlgan va meni hayratga solgan.

Doʻkondan olgan kitoblarimni Jaloyirning keng 
dalalarida, Zarafshon daryosi va Qasoba kanali 
boʻylarida mol boqib yurgan kezlarimda qoʻldan 
qoʻymay, yutoqib oʻqir edim. Bu kitoblar hayot 
sirlarini, goʻzalliklarini yosh yuragimga hadya 
etardi.

“Joziba” oʻsha kezlarda maktabdan, ayniqsa, 
adabiyot fanidan olgan bilimlarimni toʻldirib, 
adabiyotshunoslik, tanqid, tahlil va adabiyotni 
baholash mezonlaridan saboqlar bergan edi. 
Eng muhimi, kitobni tushunib oʻqish kerakligini 
anglab yetganman. Ijodkor kimligini, badiiy 
asar nimaligini, sheʼr, hikoya, doston, roman 
janrlari jozibasi, siri nimada ekanini yosh aqlim 
bilan idrok etishga uringanman. Ayniqsa, sevimli 
ijodkorlarim Abdulla Qahhor, Mirtemir, Maqsud 
Shayxzoda, Erkin Vohidov, Abdulla Oripov ijodlari 
teran va qiziqarli tahlil qilingani bois, kitobda 
Abdulla Qahhorning “Dahshat” hikoyasi tahlilini 

oʻqib, shu hikoyani yaxshi koʻrib qolganman. 
Hanuz uni qayta-qayta oʻqib turaman. Bu kitob 
menga adabiyot sirlaridan ilk saboqlar bilan birga 

adabiyotga muhabbat uygʻotgan va uning bir 
umrlik muxlisiga aylanishimga katta turtki bergan.

1973-yilda Toshkentga oʻqishga kelib, ilk sotib 
olgan kitoblarimdan yana biri Ibrohim Gʻafurovning 
“Yonar soʻz” kitobi boʻldi. Bu kitobning mazmun-
mundarijasi ancha yuksak va teran edi. Oʻquvchini 
adabiyotning sirli va sehrli dunyosiga yanada 

chuqurroq olib kirish bilan birga izchil fikrlashga, 
eng muhimi, adabiyotni chuqur oʻrganish sirlaridan 
saboqlar berilgandi. Kitobning “Sheʼr bilan 
suhbatlar” bobida 60-70-yillar adabiyotga gurullab 
kirib kelgan shoirlarning ijodi yangi fikr, yangi soʻz 
orqali qiziqarli yozilgan edi. Shoirlarning yutuqlari 
bilan birga kamchiliklari, ayrim xatolari ham roʻy-
rost tahlil va tanqid qilingandi.

Kitobning “Nasrlar, nosirlar” bobida berilgan 
“Sevgi qissalari” maqolasi koʻproq esimda qolgan. 
Sababi, maqolada kitoblarini sevib va qidirib 
oʻqiydigan yozuvchilarimning asarlari haqida 
soʻz borgan. Abdulla Qahhorning “Muhabbat”, 
Uchqun Nazarovning “Gʻubor”, “Kunlar”, Oʻtkir 
Hoshimovning “Shamol esaveradi”, “Qalbingga 
quloq sol”, Odil Yoqubovning “Qanot juft boʻladi”, 
“Matluba” qissalarini oʻqib chiqqan boʻlsam-
da, Ibrohim akaning maqolasi tufayli asarlarning 
hayotiyligi, qahramonlar taqdiri, xarakteri 
qanchalar mahorat bilan yozilgani hamda bu 

asarlar adabiyotga va kitobxonga qanday maʼnaviy 
ozuqalar berishi haqidagi oʻtli, ibratli fikrlarni 
oʻqib, asar nimaligini tushunganday boʻlganman. 
Eng muhimi, maqolada qissalarning yutuqlari 
bilan kamchiliklari ham bosiqlik bilan, meʼyorida 
aytilgan edi. Lekin men, yosh kitobxon bu 
asarlarning kamchiligini topolmaganman. Chunki 
adabiy savodim yetarli boʻlmagan...

Ibrohim Gʻafurov tufayli bu qissalar haqidagi 
joʻn fikrlarim nurli mulohazalarga aylandi. Ibrohim 
akaning baholaridan soʻng ayrimlarini qayta oʻqib 
chiqdim. Muallifning haqligiga, teran fikrlariga 
ishondim. Hali-hanuz koʻplab ijodkorlar, olimlar 
Ibrohim Gʻafurovning tahlilda ishontirish va qoyil 
qoldirish sanʼatiga tan berib keladi. Bunda biz olim 

Esse
Ustoz Ibrohim Gʻafurovni birinchi marta Gʻafur Gʻulom 
nomidagi adabiyot va sanʼat nashriyotining uzun yoʻlagida 
koʻrganman. Uning qoʻlida kitob bor edi. Uzun boʻyli, qop-
qora sochlariga oq oralay boshlagan. Qomatini adl tutib, 
xayolga botib yurib kelayotgan, ozgʻin edi. Hayratlanib, 
yoʻlakning chetrogʻiga oʻtdim va darhol salom berdim. U 
alik olib, boshlarini qimirlatib, yoʻlida davom etdi. Besh-oʻn 
qadamlar yurib, bir eshikni ochib kirib ketdi. Bir toʻxtab, 
men tomonga qarab qoʻygani esimda. Sababini bilmayman. 
Oʻshanda Ibrohim Gʻafurovning rasmlarini bir-ikki bor 

koʻrganim bois, mashhur shoir Usmon Nosirga oʻxshatgan edim...

Ashurali JOʻRAYEV,
Oʻzbekistonda xizmat koʻrsatgan jurnalist

va tadqiqotchi, olim va tanqidchi, olim va faylasuf, 
olim va fikrchan ziyoli, olim va yetuk kitobxon 
boʻlgan Ibrohim Gʻafurovni koʻramiz. Bu ulugʻ 
siymo turli rakurslarda bizga samimiy nigoh bilan 

boqib turgan boʻladi...
Endi Ibrohim Gʻafurov va u yozgan kitoblarning 

chin muxlisiga aylangan edim. Gazeta-jurnallarda 
bu yurakka yaqin familiyani koʻrsam, oʻsha zahoti 
unda chop etilgan maqola yoki badiani oʻqib 
chiqardim. Tashna qalbim taskin topardi. Uzoq 
vaqt oʻqiganlarimning totli zavqida yurardim.

Ustozning “Yam-yashil daraxt”, “Yurak — 
alanga”, “Lirikaning yuragi” kitoblari sotuvga 
chiqqanida birinchilar qatorida qiziqish va mehr 

bilan oʻqib chiqqanim hamon yodimda. Ayniqsa, 
“Yam-yashil daraxt” kitobi menga moʻjiza boʻlib 
tuyulgan. Biz bu kitobda fikrlari, dunyoqarashi 
yuksalgan yirik olim Ibrohim Gʻafurovni koʻramiz. 
Adabiyot, asar, kitob haqidagi gʻoyat teran 
mulohazalardan hayratga va hayajonga tushamiz. 
Masalan: “Nuqtai nazar haqida” maqolasida 
bunday deb yozadi: “...Yozuvchi boʻlishni istagan 
odamda tayinli bir qarash, tayinli bir nuqtayi 
nazarning yoʻqligi u yaratgan asar yoxud u yozgan 
asar qahramonlaridan ham allaqanday gʻalati 
umurtqasizliklarga sabab boʻladi. Bu yosh adib 
oʻzi nimani yozmoqchi, yozayotgan narsasi orqali 

nimalarni koʻzlamoqda, qanday gʻoyaviy, siyosiy, 
badiiy maqsadlarni ilgari surmoqchi, asarning 
pafosini kimga qarshi koʻrsatmoqchi yoki kimga 
xizmat qildirmoqchiligini hali oʻzi ham yaxshi, 
toʻla-toʻkis anglab yetmagan boʻladi”. 

Muallifning bu jiddiy fikr-mulohazalari 
bugungi adabiyot va yosh ijodkorlar uchun hamon 

dolzarbligini yoʻqotmagan. Yana bir oʻrinda 
Ibrohim Gʻafurov yosh adiblarga qarata: “...ezgulik 
uchun, olijanoblik uchun, chinakam odamiylik 
uchun har damda, har soniyada, har kun kurashish 
kerakligi”ni alohida taʼkidlaydi.

Bu Ibrohim Gʻafurovning boqiy saboqlaridan 
bir tomchi, xolos...

“Roman — tarix oynasi” maqolasida buyuk 
adib Odil Yoqubovning “Ulugʻbek xazinasi” 
romanini tarix va zamon nuqtayi nazaridan keng, 
atroflicha tahlil qiladi. Maqolada asarning ayrim 
kamchiliklari haqida ham ochiq-oydin yozadi. 
Bu Ibrohim Gʻafurovning adolatli, kuyinchak 
ijodkorligini yaqqol koʻrsatib turibdi. Maqola 
bunday yakunlanadi: “Odil Yoqubov “Ulugʻbek 
xazinasi”sini nosir sifatida kuchga toʻlgan yoshda 
yaratdi. Biz kuchga toʻlgan yoshda yozilgan bu asar 
kitobxon tomonidan uzoq yillar qoʻldan qoʻymay 
oʻqilishini, roman Ulugʻbek va zamondoshlari 
tarixining yorqin hamda haqqoniy adabiy oynasi 

boʻlib qolishini orzu qilamiz”.

Ibrohim Gʻafurovning “Yurak — alanga” 
kitobidan oʻrin olgan teran va goʻzal maqolalardan 
biri — atoqli adib Abdulla Qahhor haqidagi 

“Qalbning kimyo toshi”ni har safar qayta-qayta 
oʻqib, huzur qilaman. Nazarimda, adabiyotshunos 
va taqrizchilar yozgan, Abdulla Qahhorga 
bagʻishlangan ancha-muncha maqolalar orasida 
eng saralaridan biri shu. Muallif hayrat bilan 
yozganidek: “Qanday goʻzal mamlakat bu abadiy 
siymolar mamlakati!”.

Ibrohim Gʻafurov kitoblarini, maqolalarini 
oʻqiganim sayin u bilan uchrashish va suhbatlashish 
istagi paydo boʻldi. Lekin bu ishtiyoq hadeganda 

amalga oshavermadi. Ibrohim akani koʻp marta 
Abdulla Qahhorning uy-muzeyida boʻladigan xotira 
kechalarida uchratar edim. Lekin gap-soʻzimiz 
salom-alikdan nariga oʻtmasdi. Toʻgʻrisi, yaxshi 
maʼnoda Ibrohim akadan hayiqar edim. U haqidagi 
yaxshi va ibratli gaplarni Kibriyo Qahhorova, Ozod 
Sharafiddinov va ustozim Neʼmat Aminovdan 
koʻp eshitganman. Ular Ibrohim akani zukkoligi, 
bilimdonligi, kamtar-kamsuqumligi, koʻp kitob 

oʻqishi, mumtoz va zamonaviy adabiyotni puxta 
bilishi, mohir tarjimonligi toʻgʻrisida samimiyat 
bilan gapirar edi. Faqat uni Kibriyo opa “mullo 
yigit” deb taʼriflar edi. Bir suhbatda Neʼmat 
Aminov: “Ibrohim Gʻafurovga qoyil qolish kerak. 
Bir adabiyot institutining ishini bajaryapti”, 
degan. Bu gapni Ozod aka ham mamnuniyat bilan 
tasdiqlab: “Direktori ham, xodimi ham oʻzi”, deb 
hazil qilgandi.

* * *

Taqdirimda mashhur gazeta — “Oʻzbekiston 
adabiyoti va sanʼati” tahririyatida ishlash yozilgan 
ekan. Bosh muharrir Odil Yoqubovning sharofati 
bilan 1983-yil 19-aprelda gazetaning sanʼat 
boʻlimida ish boshladim.

Bir kuni men orziqib kutgan uzoq yillik 

uchrashuv roʻy berdi. Boʻlim mudiri topshirigʻi bi-
lan Ibrohim akaning xonasiga qaysidir muallifning 

maqolasini olib kirdim. Tartib shunaqa edi. Sanʼat 
boʻlimidan tushadigan materiallar Ibrohim akaning 
nigohidan oʻtardi. Keyin kotibiyatga topshirilardi...

Ibrohim Gʻafurov kitob oʻqib oʻtirgan ekan. 
Stoli ustida yana ikki-uchta kitob bor edi. Salom-
alikdan soʻng qoʻlimdagi maqolani uzatdim. U 
maqolaning oxirgi sahifasiga, muallifga qaradi.

— Oʻzingiz qachon maqola yozasiz, ogʻayni, 
— deb soʻradi.

— Sanʼat yangi soha boʻlgani uchun hozir 
kutubxonalarga qatnab, sanʼat turlari va janrlarini 
oʻrganyapman, — dedim astagina.

— Chuqur oʻrganing sanʼat sohasini. Juda 
qiziq va ajoyib sanʼat olami. Yaxshi mutaxassis 
boʻlsangiz, qiynalmaysiz. Sanʼat muassasalarida 
koʻproq boʻling. Mutaxassislar bilan tez-tez 
suhbatlashing. Sanʼatning turlari koʻp. Ayniqsa, 
kino, teatr, rassomlik va musiqani yaxshi bilsangiz, 
yaxshi yozasiz. Ijod qilishni orqaga surib 
boʻlmaydi. Yozing. Gʻayrat qiling, uka...

Bu ham ustoz Ibrohim Gʻafurovdan olgan 

yana bir jiddiy sabogʻim edi. Keyinchalik anglab 
yetdimki, Ibrohim aka juda toʻgʻri maslahat bergan 
ekan. Gazeta sabab yana bir ulugʻ ustoz topgan 
edim...

* * *

Ustoz bir maqolasida bunday deydi: 

“...Chingiz Aytmatov oʻz oq kemasi, Erkin 
Vohidov oʻz poetik sayyorasi bilan mashhur 
boʻldi”. Ibrohim Gʻafurovning oʻzi esa tafakkur 
va fikr sayyorasi bilan adabiyot olamini boyitdi. 
U maqolalaridan birida “Fikr adabiyotini 
yaratmoqchiman”, deb yozgan edi. Ustoz oʻz 
oldiga qoʻygan sharafli vazifasini yuksak darajada 
ado etdi.

Behbudiy, Fitrat, Choʻlpon, Izzat Sulton, Ozod 
Sharafiddinov, Matyoqub Qoʻshjonovning yuksak 
mahorat bilan yaratib ketgan ijod maktablari 

yonida ustozlarga ehtirom keltirib, oʻz tafakkur va 
fikr sayyorasini bunyod etdi. Buni faqat qutlash, 
ustoz isteʼdodiga tahsin aytish kerak.

Ibrohim aka adabiyotga chuqur mehr qoʻyib, 
oʻqib-oʻrganish va kitobga jiddiy muhabbat 
qoʻygan kezlaridayoq vaqtni jilovlagan, undan 
juda unumli, moʻl-koʻl foydalangan. Baʼzan 
vaqtni ham uxlatib qoʻyib, ijod qilgan boʻlsa, ajab 
emas. Vaqtdan oʻziga tegishli umrini ortigʻi bilan 
olganiga shubha yoʻq. Ustoz yozganidek: “Kitob 
oʻqish uchun koʻp vaqt kerak, koʻp vaqt ajratish 
kerak”.

Bu tafakkur va fikr sayyorasini topganimga 
ham qirq yildan oshdi. Qirq yildirki, uning 
atrofida aylanaman, ijod sirlaridan voqif boʻlishga 
intilaman, maʼnaviy oziq olaman, suqrotona 
dono suhbatlaridan, noyob fikrlaridan bahramand 
boʻlaman. Nima boʻlganda ham, bu qutlugʻ 
sayyoradan uzoqlashmay, oʻrganishga astoydil 
intilaman. Bu sayyora esa oʻz salobati, kuch-
qudrati va salohiyati bilan odamni sust torttiradi. 
Haybati bosib turadi. Baʼzan unga yaqinlasholmay 
qiynalib yuraman. Ustozning bagʻri keng — 
Qizilqum choʻllariday bepoyon. Men — tashna, 
ishtiyoqmand va tortinchoq talabani kechiradi. 
Bu ulugʻ zot yomonlik va hasad qilganlarni, 
koʻnglini ogʻritganlarning barcha-barchasini — 
kattadan-kichigigacha hanuz kechirib keladi. 
Ibrohim aka kechirgan lahzalarida limmo-lim, 
toʻlib-toshib oqayotgan sokin daryoni esga soladi. 
Adabiyotimizda, atrofimizda shunday bagʻrikeng, 
kechirimli, teran va sokin daryo yana bormikan?.. 
Kechirish ham donishmandlikning oltin sahifasi.

Men bu ulugʻ daryoni har gal ziyorat 
qilganimda ruhim yuksaladi, yuragim hayrat bilan 
ura boshlaydi. Oʻsha kun men uchun baxtli, yorugʻ 
lahzalarni hadya etadi. Uzoq vaqt Ibrohim akaning 
nurli siymosi, oq tolalar ishgʻol eta boshlagan 
kipriklari, qoshlari koʻz oldimdan ketmaydi. Bu 
nurli chehra qaysidir koʻhna kitoblarda oʻqiganim 
nuroniy avliyolarning muborak siymosini yodga 

soladi... Baʼzan bu — kitoblar sehrgari, jahon 
adabiyotining favqulodda bilimdoni, har bir soʻzida 
donolik ufurib turgan faylasuf chindan ham avliyo, 
deb oʻylayman. “Avliyo avliyoligidan belgi beradi” 
degan ibratli gap bor. Ibrohim Gʻafurovda esa 
avliyolik belgilari serob... Yoki Ibrohim Gʻafurov 
Fri drix Nitshening Zardoʻshtimikan?..

“Men shunday odamni sevamanki, u 
qalbini tortiq etadi, u minnatdorlik kutmaydi va 
minnatdorlik qilmaydi: zotan, u mudom oʻzini 
tortiq etadi va ayamaydi oʻzini”.

“Qoʻzgʻal ,  ey tubsiz  f ikr,  mening 
teranliklarimdan tashqari chiq”.

“Oʻz kuchingiz yetmagan narsalarni orzu 
qilmang”.

“Agar siz yuksaklikka koʻtarilmoqchi 
boʻlsangiz, oʻz oyoqlaringizdan foydalaning! Sizni 
koʻtarib yurishlariga yoʻl qoʻymang, birovning 
boshiga va yelkasiga oʻtirmang” (“Zardoʻsht 
tavallosi”dan).

“Marjonu marvaridlar eslanmasa ham boʻlgay, 
yoqutlardan qimmatroq turgay donolik...

Qayerdan boshlanadi donolik?! Va qayerdadir 
aqlning oʻrni?”

“Kim yurakka donolik ato etdi, kim aqlga 
maʼno berdi?” (“Ayyub nidosi”dan).

Ustoz bunyod etgan donolik va aql 

sayyorasining oltin poydevori — KITOB!
Bu qutlugʻ dargohning devorlari, toshi, 

naqshlari, oynalari va eshigi ham kitobdan bun yod 
boʻlgan. Hayratli kitob qasri...

Qasr hovlisidagi katta bogʻda daraxtlar emas, 
turfa kitoblar barq urib oʻsib yotibdi. Daraxtlarning 
katta-kichik gullari ham kitobga oʻxshab ochilgan.

Bu qutlugʻ makonning qoʻrgʻoni ham, 
hashamati va ulugʻligi ham kitob. Bu muborak 
makonni yoritib turadigan nur ham kitob.

Ibrohim Gʻafurov yozadi: “Alloh nurni yaratgan 
ekan va Oʻzi ham shu nur ichida ekan, kitob 
ham ilmlar, hissiyotlar, aqllarning nurnomasidir. 
Mening haqiqatim shuki, odam kitoblar olamiga 
shoʻngʻimagunicha hech qachon sayqal topmaydi. 
Kitoblar inson hayotining xayrli pogʻonalaridir”. 
Bir oʻrinda ustoz bunday deydi: “Men kitob oʻqish 
maqtanarli bir narsa deb bilmayman. Odam non 
yeyishi, suv ichishi, havo olishi bilan hech qachon 
maqtanmaydi-ku, toʻgʻrimi?”.

Ustoz “Kitob va shaxs” maqolasida: “Kitob 

aqlga ham, yurakka ham faol taʼsir koʻrsatadi: 
aqlni toʻldiradi, yurakning hissiyotlar dunyosini 
boyitadi, rang-barang qiladi. Lekin kitob oʻqish va 
kitobdan oʻz hayotiy maqsadlarida foydalanishning 
yozilmagan qoidalari, tartiblari bor”, deydi.

“Ustoz, shaxsiy kutubxonangizda taxminan 
qancha kitob bor?” degan savolimizga, u bunday 
javob bergan: “Hisoblab chiqqan emasman. Uch 
uy kitobim bor. Ular orasida hali oʻqilmaganlari 
va qayta oʻqiladiganlari koʻp. Harakatsiz yotgan 
kitoblar jigarimni ezadi. Qoʻlimda, koʻksimda 
duoga ochilgan ibodatdagi kaftday ochilib tursa, 
kitob oʻz xizmat vazifasini oʻtayapti, deyman”.

Ibrohim Gʻafurov va kitob, adabiyot va kitob 
oʻta noyob hodisalar. Tuganmas, boqiy xazinaga 
oʻxshaydi. Yozgan sayin yozging kelaveradi. 
Xazina toʻla quduqqa oʻxshaydi. Ibrohim Gʻafurov 
bunyod etgan maʼnaviy-badiiy ilm dorilfununining 
ildizini topish, sirlarini bilish mushkul vazifa. Bu 
hodisani oʻrganish va tadqiq qilish mutaxassis 
va olimlarning, qolaversa, ijodkorlarning ham 

ishidir. Bundan adabiyot, kitob va yosh ijodkorlar, 
adabiyotga mehr qoʻygan muxlislar yutadi, xolos.

Bir suhbatimizda ustoz bunday degan:

— Eng zoʻr gap va fikrni hazrat Naqshband 
aytgan: “Dil ba yoru dast ba kor”. Bundan zoʻri 
yoʻq. Men shu hikmatli fikrga doimo amal 
qilaman...

Ibrohim Gʻafurovning isteʼdodi va 
mehnatkashligiga Oʻzbekiston xalq shoirasi 
rahmatli Oydin Hojiyeva nihoyatda topib baho 

bergan edi: “Ibrohim aka ipak qurtiga oʻxshab 
tinimsiz ishlaydi. Asalariga oʻxshab zahmat bilan 
bol yigʻadi”.

Erkin Vohidov esa ustozning tugʻilgan kunida: 
“Ibrohimjon adabiyotshunos boʻlmaganida, albatta, 
shoir boʻlardi”, degan edi.

Abdulla Oripov bir suhbatda eʼtirof etganidek: 
“Ibrohim Gʻafurov tugʻma donishmand”.

* * *

Oʻzbekiston Qahramoni Ibrohim Gʻafurovning 
“Yangi asr avlodi” nashriyoti tomonidan 

chop etilgan 8 jildli kitoblari ham yuqoridagi 

fikrlarning yorqin isbotidir. Xuddi Abdulla 
Qodiriy, Choʻlpon, Oybek, Odil Yoqubov, Said 
Ahmad, Erkin Vohidov, Abdulla Oripov, Omon 
Matjon, Halima Xudoyberdiyeva asarlari kabi 
Ibrohim Gʻafurov asarlari, yuksak tarjimalari 
bir yuz yillikdan ikkinchi yuz yillikka qutlugʻ 
qadamlar bilan oʻtdi. Oʻzbek adabiyotidan 
oʻzining mustahkam oʻrnini topdi. Bu umrboqiy 
kitoblar yangi Oʻzbekistonning yangi avlodlarini, 
farzandlarini tafakkurning gullagan boʻstonlariga 
chorlab turishiga ishonamiz. Adabiyotning 
yangi-yangi ilm sirlari bilan ularning qalblarini 
nurlantiradi.

Ibrohim Gʻafurovning sakkiz jildli kitoblari 
— uning zahmatli, fidoyi va mehnatkash umriga 
qoʻyilgan bebaho haykal. Ibrohim Gʻafurovning 
bu kitoblari oʻzbek adabiyotining salkam yetmish 
yillik davrini qamrab olgan boʻlib, adabiyotning 
yorugʻ va jozibador oynasidir. Unda adabiy 
jarayonning yutuqlari, yuksalishlari, izlanishlar, 
oqsashlar hamda adabiyotga aynan shu davrlarda 

kirib kelgan katta bir isteʼdodli avlod haqidagi 
tahliliy maqolalar, yangicha qarashlar, yangicha 
tahlillar, qisqasi, adabiyotning oʻziga xos bebaho, 

qiziqarli maʼlumotlarga boy ensiklopediyasi, desak 
aslo mubolagʻa boʻlmaydi. Bu kitoblar yangi 
Oʻzbekistonning yangi adabiyoti ham gullab-
yashnashidan hayotiy dalolat va yorqin misoldir.

Davrimiz mutafakkiri Ibrohim Gʻafurov va 
kitob mavzusi boqiyligi, kengligi, dolzarbligi bilan 
bir maqolaga sigʻmasligi ayon boʻlib qoldi...

Ustozga mehr-muhabbatimizni yana bir bor 
izhor etib, Prezidentimizning Ibrohim Gʻafurov 
haqidagi nurli fikrlarini birga oʻqiymiz:

“Men muhtaram Ibrohim aka timsolida Navoiy 
hazratlari kabi pok yurakli, olijanob va matonatli 
insonni koʻraman. Shu bois, ustoz adibimizga 
“Oʻzbekiston Qahramoni” degan yuksak unvon 
berish toʻgʻrisidagi farmonga xursandchilik bilan 
imzo chekdim.

Ibrohim Gʻafurov oʻzining beqiyos ijodiy 
va ijtimoiy faoliyati bilan el-yurtimizga juda 
katta xizmat qilgan ulugʻ zamondoshimizdir. 
Ishonamanki, u kishi bundan keyin ham oʻzining 
yangi-yangi goʻzal va barkamol asarlari bilan 
barchamizni, butun xalqimizni xushnud etadi”.

kitobIbrohim G‘afurov 
va

Tafakkur charxi

